
Нушала корр.

Адамла гIямрулизиб 
печатьла про дук-
цияли бел гиси мер 

бурцнилис бикь ридеш дирули 
сари жур налистунала ахъси 
дара жаличиб хIурматбирнили. 
Иш ди бурхIназибра, Россияла 
пе чатьла БархIила байрам 
дура б уркIнила дазурбазиб, 
Гьал  магъдешла Юртлизиб  ДР-
ла премьер-министр ГIяб  дул-
муслим МухIутдинович ГIяб-
дул мус ли мов ли гьунибаъни 
дура бер  кIиб журналистунала 
цала  бяхъла вакилтачил. Бал-
буцличи цалабикиб бахъ хIи 
бузути ва чула бузери бехI-
бихьибти, къантIли бурал-
ли, республикала СМИ-ла 
сабухъчебли бузути жур на-
листуни, дяви ла кор рес пон-
дентуни, де кIар-декIарти ме-
диабала хIян чи зарти. Ил дала 
лугIилизибри фе де раль ный 
изданиебала хIян чи зар тира. 

ГI.ГIябдулмуслимовли жур-
налистуни мубаракбариб Рос-
сияла печатьла БархIиличил ва 
илдала бузерилис ахъси кьи-
мат бедиб. Илини бурулри жур-
налистунани декIар-декIарти 
анцIбукьуназир бутIакьяндеш 
дирути ва сабухъчебли бузути 
адамтачила, мягIничерти бету-
цуначила мурталра баянти ца-
ладирхъули сари ва аргъбаиб-
ти макьалаби лукIули сари или. 
Ил халаси жавабкардешла 
баркьудира саби. СМИ-ла ва-
килтачи адамтала бирхаудира 

камси ахIенгу. Илдани бархь-
дешличил ва чедетаахъили 
гьаладирхьути баянтачи халкь 
мурталра хIерлира бирар.

Шадлихъла аги-хIяйзиб 
дурабуркIуси балбуц бехI бу-
цайчи ДР-ла премьер-министр 
ДР-ла «Дагпечать» ГАУ-ли бал-
кьаахъурси почтала продукци-
яла выставкаличил тянишиуб. 
Илар лерри декIар-декIарти 
изданиеби, илдала лу гIилизир 

миллатла мезаначил дурадухъ-
унти жузала сбор никуни.

Журналистуни шабагъат-
ла  би рухIели, ГI.ГIяб дул мус  ли-
мовли багьахъур «Дагъис тан» 
ибси Этно ме ди ахол  динг   лизи 
миллатла издание би цаладяхъ-
нила мягI ни чеб деш личила. 
«Ну шала хал кьа нала культура 
ва мезани мяхI   камдирнила ва 
гьа ладяхI да шахънила шайчиб 
ил цалабяхъли сунечи бихьиб-

си игь ди бар марбариб», — бу-
риб илини.

Премьерли илкьяйдали 
буриб гьарил жумягIлизир 
миллатунала мезаначил дура-
дулхъути газетаби хIердирули 
вирус или. Лерилра газета-
базибадли «Замана» газета-
ла балкьаахъни, каргьни ва 
материалти мерла-
дирни гIяхI билзан 
викIулри ил.

«Дубуртала асилдеш» ибси уличил дявила хасси 
балбуцла бутIакьянчиби ва ветеранти гьалабяхI ба-
шахънила республикала программа бузесиули саби. 
Илала черкад хасси ХIукму къулбасбарили саби ДР-
ла БекI Сергей Меликовли.

«Дявила хасси балбуцлизир бутIакьяндеш дирути 
дагъистанланти-ургаб бахъал саби пагьмучебти, са-
бира республикала ведомствобазиб бузес ункъли ба-
жардибиркути. Илдала гьарилла гъабзадешла тарих-
ра леб. Амма хIукуматла органтазиб бируси хIянчи 
— ил къуллукъцун ахIенну, Дагъиста азирти адам-
тала гIямруличи асарбирнила имканра саби, илди 
къулайтили детарахъули. СВО-ла бутIакьянчибани 
пачалихъла кабизлизир чула пагьмурти чедаахъес 
имканбикIути регионтазибад цали бетарули саби ну-
шала республика. Заманали чебаахъиливан, илдани 
чула къуллукъуни ункъли тамандирулира сари», —
цIакьбарали буриб ДР-ла БекIли.

Проект балкьарахъес бехIбихьибтири 2023 ибил 
дусла хIебличибад. Ил «Игитунала замана» бикIуси 
федеральный программаличи мешуси регионна да-
ражала балбуцли бетарар, суненира улкала Прези-
дент Владимир Путинна гъай хIясибли, асарчебдеш 
лебни марбарибси. 

ШАБАГЪАТЛАВАРНИ

ЧЕЙХЪУТИ  ИЗЛУМАЧИЛА

АРЦЛА  ХIЕКЬЛИЗИБ

“ДУБУРТАЛА  ЗУРХIЯБТИ”

КУНКДЕШУНИ

«Девла мягIничебдеш 
дурхъасили бетару л и…»

ХьанцIа лами пархбухъун

С.ГIябдуллаева

ШалгIеббухъунси дусла 
ахирлис Ахъушала районна 
Урхьучимахьилизиб хIер-

бирути халкьлис халаси разиси анцI букьли 
бетаур, шилизи газ кибни.

Шадлихъла аги-кьяйдализиб бетерхур-
си балбуцлизир бутIакьяндеш да риб Ахъу-
шала районна бекI М.ГIяб  дулкаримовли, 
«Газпром газораспределение Дагестана» 
ООО-ла филлиала ди ректорла заместитель 
(бекI инженер) Б.ГIяхIмадовли, инвестор 
ГI.МяхIяммадовли, Ахъушала районна 
де путатунала Собраниела председатель 
С.ХIяжигIялиевли, Урхьучимахьилавадси 
машгьурси спортсмен, боксла абзанала 
шайчив дунъяличив хIяйна чемпион вета-
урси М.Мажидовли, Урхьучимахьила шила 
администрацияла бекI ГI.МяхIяммадовли, 

цар  хIилтира шимала бургани, организа-
ция бала руководительтани, жавабла хIян-
чи зартани ва гIурра бахъал гIяхIлани.

Ахъушала районна бекIли лебилра Ур-
хьучимахьилизиб хIербирути халкь муба-
ракбариб илгъуна анцIбукьличил. Газ букни-
личибли шила халкьла шуртIри гIяхIцадла 
къулайдирар. Гьа рилла хъулиб хьанцIа лами 
пархбулхъан.

Ил газ аркнила проектла хIянчи детерхур-
ли сари «Шимала мер-муса гьаладяхI дашахъ-
ни» бикIуси пачалихъла программа хIясибли. 
Газла проводла бухъяндеш 9.5 километрличи 
абиркули саби. Иличибли шилизирти хъулри 
газличил гIердуцес имканбикIур.

Районна бекI М.ГIябдулкаримовли бар-
калла багьахъур, ил проект бетерхахъес 
багьандан халаси къайгъи дакIубарили, 
жавабкардешличил бузути, районна газла 
отделла хIянчизартасра устнасра.

Шадлихъличиб, гIядатли бетаахъурли, 

районна бекIли ва  ва бакIибти гIяхIлани 
цIала лами алкахъун.

Урхьучимахьила халкьли баркалла 
багьахъур районна бекIлис, Газпромла 
хIянчизартас ва лебилра ил проект бетер-
хахъес кумекбарибтас.

Ахъушала районнизир илдигъуна про-
ектуни, программаби детерхахъес, халкь-
лис шуртIри гIяхIдиахъес багьандан, рай-
онна бекI М.ГIябдулкаримов чекайзурли 
узули сай. Район гьалабяхI арбукес дирути 
къайгъни багьандан, ил халкьла баркалла-
личи ва хIурматличи лайикьикили сай. 

Гьалабван Дубримахьила шилизи-
ра букибсири газ. Районна духIнарти 
шимми-махьурби къулайси агиличи дир-
кахъули, илар хIериэс хIяжатти лерилра 
шуртIри гIердурцули, дахъал сари гIяхIти 
анцIбукьуни детурхути.

Гьаннала гIергъира, гIяхIси хабарла би-
кьули, хIердиэс кьадарбиаб! 

П.Жалилова

ВатIайчи дигичебти, саби акIубти мер-муса гьа-
ладяхI ардукес къайгъилизибти жагьилти че биу-
хIели, уркIи пахрули бирцIур.

ХIера, илдигъунтала лугIилизивад бегI гьалав 
гьанушес рирусра МяхIячкъалала депутатунала Со-
браниела гьалабси жагьилтала Парламентла пред-
седатель ГIялигъалбицI Мурадович ХIусейновра. Иш 

яргализиб илини газета къулбасбирнила хIяракат 
жигарчебли гIеббуциб. ГI.ХIусейновли сай акIубси 
шилизи «Замана» газета къулбасбариб. Гьанна илала 
икьалаличил ХIурхъила школали, шилизибси мижит-
ли ва гIурра чумал адамли дарган мезли дурабулхъу-
си газета кайсу. Илдигъунти баркьудлумазир ахIену, 
гьатIи, гьарли-марси патриотла вегIла аслу-миналичи 
диги дагьардулхъутира?

ГIялигъалбицIли нешла мез мяхIкамдирнилизи 
белгиси пай кабирхьули, жагьилтани газетаби-
журналти къулбасдирнила мягIничебдешличила ар-
гъахъиб. 

«Нунира газета къулбасбируси ва бучIуси 
саби. Ил вегIла халкьла гIядатунала хIурматбирни 
саби. ЦархIилтира газета гIеббуцахъес жибирулра. 
ИшхIелла манзил дебали мягIничебси саби дарган-
тала гIямруличила, тарихличила ва культураличи-
ла буруси печатьла издания гьалабяхI башахъни. 
ХIушазивад гьарилли биалли, ил шайчиб кумекбарес 
вирар. Дигахъира иличила сеналра хъумхIертули», —
бурули сай илини.

Нушаб биалли, баркалла эсцун саби кавлуси. 
Дарганти-ургаб ГIялигъалбицI ХIусейновгъунти сип-
такарти, кьасчебти жагьилти бахъбааб! 

Улкала Пачалихъла Думала депутат НурбяхIянд МяхIяммадович 
НурбяхIяндов бу сягIятла замана Ук раинала мер-му саличиб 

бетурху си дявила хасси бал -
буцлизир бу тIа  кьяндеш дирути 
нушала бургъанти гIеб бурцни 
багьандан, Баркаллала ка гъар-
личил шабагъат ла вариб.

ЦахIнабси гIяс карла вецIну 
гехIра ибси гIярмиялис бекI деш 
дируси генерал-майор Андрей Пя-
таевли РФ-ла ФС-ла Пачалихъла 
Думала депутат НурбяхIянд Нур-
бяхIян довлис уркIи-уркIилабад 
баркалла багьахъур, илини 
чула гIямрулизир жигарла 
бутIакьяндеш дирули, халаси 
кумек гIеббиахъули биъниличила 
буриб.

«ХIуни икьалабирни дявила хасси балбуц дурабуркIуси мер-
мусаличир детурхахъути дявила хъарбаркьуни гьарбизниличил 
тамандирнилизи кабирхьуси мекелли халаси пай саби», — бурули 
саби Баркаллала кагъарлизиб.

Дагъистайзиб 2025 ибил дусла кIел жумягIла бухIнаб хургьра-
ла (пневмонияла) изайзи бикибтала лугIи 704 адамличи халбиуб 
или балахъули саби Роспотребнадзорла регионна управлениели. 

Цаибси жугIялизир зягIипбикибтала 285 анцIбукь хIисаблизи 
касиб, кIиибил жумягIлизиб биалли, зягIипбикибтала лугIи 32 
процентла имцIабиуб – 419 анцIбукь халдариб.

Илдигъунти аги-кьяйдализиб адамти тяхIувяхънила чейхъ-
ути излумази (ОРВИ) биркнила хIяракат хIярхIбиубсиван бе-
таур. Арбякьунси жумягIлизиб ОРВИ-ла изайзи бикнила 2006 
анцIбукь белгидиуб. Ил биалли, 12 процентла кьадарлизир кам-
ли сари илис гьалабси жумягIличил цугбуцибхIели, 2290 анцIбукь 
белгидарибхIели.

Чейхъути излуми тIинтIдикIескабиибси манзилличибад, ОРВИ-
ла ва гриппла излумази зумали биркниличил бархбасахъи, 
дурхIнала 16 анхълизир ва 4 школализир карантинна тяхIяр-
кьяйда далдуцибтири. 

2007-ибил дусличивад вехIихьили гьар дус Россияла 
Президент В.Путинни сунела ХIукмулизиб гIергъиси дус 
сегъуна-биалра темалис хасбирули сай. 2025 ибил дус ВатIан 
балтахъанна Дус биъни багьахъур илини. Илгъуна ХIукму 
кьабулбарибси саби ЧебяхIси Чедибдеш сархибхIейчирад 80 
дус диркни ва ил байрам улкалис дебали мягIничебси биъни 
пикрилизи касили. 

2025 ибил дус тарихла декIар-декIарти манзилтазиб 
ВатIан багьандан чула жан кьурбандарибти, илкьяйдали 
гьаннала заманала игитуни — СВО-ла бутIакьянчиби лайикьли 
кьиматлабирнила Дусли бетарар. Илдала игитлати гьунартачила 
гьанбикуни мяхIкамли дихIес ва чеалкIуси наслуличи диахъес 
нушала чебла саби.

ЧебяхIси  ВатIа дергълизиб Чедибдеш сархибхIейчирад 80 дус 
диркнила байрамлис гьалаб «80 лет Великой Победе» бикIуси 
сагаси телеграм-канал бузесаили саби. Ил хасбарибси саби 
ЧебяхIси ВатIа дергъла анцIбукьунас.

Иличил пайдалабикIутани илар фронтличир ва тыллизир 
бургъантани дурадеркIибти гьунартачила, гьужумтачила ва 
игитуначила тамашала баянти, дергъла бутIакьянчибала 
гьанбикуни ва кадяхъибти кагъурти, илкьяйдали детурхути 
байрамла далдуцуначила баянтира дургу.

Гьанбикахъес чебиркур, ЧебяхIси ВатIа дергълизир 180 азир 
дагъистанлай бутIакьяндеш дарибтири, илдазибад байхъай улка 
азадбатахъес чула гIямру кьрбандариб. Дагъистан Республикала 
БекI Сергей Меликовли гьачамцун ахIенри цIакьбарили бурибси 
дунъялис Чедибдешла мурхьси ва халаси мягIничебдеш 
лебниличила.

Чедиб гьанбушибси каналлизиб у хIисаблизи касахъили, 
нушала бургъантала игитдешличила ва ЧебяхIси ВатIа дергъла 
бекIлидиубти анцIбукьуначила багьес имканбикIур.

ВАТIАН 
БАЛТАХЪАННА ДУС

ХIугъунти жагьил ти 
бахъ бикIаб!

БУРГЪАНТИ  ГIЕББУРЦ НИ 
БАГЬАНДАН

Январьла 13 – Россияла печатьла БархIи
Асарчебдеш лебни 
марбарибти

2025 ибил дуслизиб Дагъистайзиб заманалис узес 
имканхIебикIнила шайчирти арцла кьадар (пособие) имцIабирар. 
БархIилизир дедлугути арцла лугIи 5 673,97 къурушличи абиркур.

ЗягIипдешла кагъар багьандан дедлугути арцла лугIи 
страховой стажлизибад ва алапала кьадарлизибад дигахъу:

8 дусличиб имцIали стаж лебли биалли – ургабси даражала 
алапализибад даршалра процентла;

5 дусличибад 8 дусличи бикайчи стаж лебли биалли - ургабси 
даражала алапализибад 80 процентла;

Стаж 5 дусличиб камли биалли -  ургабси даражала 
алапализибад 60 процентла.

8 дусличибра имцIали стаж лебти адамтас базла дурхIар 
дедлугути арцла бегIлара халаси (максимальный) кьадар 
172 488, 69 къурушличи абиркур.

ХIянчизарла алапа хIериэс хIяжатти арцла кьадарличиб 
(МРОТ) камли биалли яра страховой стаж урегал баз биалли, 
пособие кабизахъес багьандан ургабси даражала алапа 
халбируси саби МРОТ-лизибад, сабира 2025 ибил дуслизиб 
22440 къурушличи абикибси.

КЬАДАР  ИМЦIАБИРАР

ХАСТИ  ТЯХIЯР-КЬЯЙДА

 Ил чебаэс жагаси ва ункъ-
ли хIядурбарибси газета биъ-
ни багьесли саби.

Республика гьалабяхI ба-
шахънилизи лайикьси пай кабирхьули 
бузути масс-медиала хIянчизартас бар-
калла багьахъур илини: «Нушала респу-
бликала тарихлашалси бетуц ва адам-
тала гIямрула шалуби пагьмуличил ва 
бархьдешличил сипатдирнилис хIушаб 
баркалла багьахъес дигулра. ХIушани 
Дагъистан жагасили ва чебяхIсили че-
баахъести имканти дургулра. ХIушала 
гIяхIдешличибли лебилра дунъяличиб 
Дагъистан машгьурбиубли саби лебгIеб 
жагаси ва дахъал шаликарси сабливан».

ДР-ла премьер-министрли баянти 
гьаладихьиб ишхIелла манзиллизиб 
жур налистуни дахъал къияндешуначи 
бяхIигули биъниличила. Биалра, се гъун-
ти-дигара аги-кьяйдализир илдани чучи 
хъарти хIянчи тамандирулира са ри. 

«ИшхIелла манзиллизир улкализиб 
ва дунъяличиб бархьдешличилти ба-
гьахънибачи хIяжатдеш имцIабиубхIели, 
бархьси девла мягIничебдеш дурхъаси-
ли бетарахъули саби», — чебатур илини. 

Балбуцла дазурбазиб ДР-ла 
премьер-министр ГI.ГIяб дул мус лимовли 
СВО-лизир бу тIа кьян деш дирутачила ба-
янти гьаладирхьутани дурабуркIуси хIян -
чира ахъли кьиматлабариб. «ХIуша гьар-
ли-марти игитунира!» — буриб илини 
Дагъиста журналистуначи дугьавилзу ли. 

Премьер-министрли ДР-ла Пра-
вительствола ХIурматла Грамотабачил 
шабагъатлабарибти-ургар лерри «Зама-
на» газетала культурала отделла редак-
тор ПатIимат Кьур бановара. «Замана» 
газетала хIян чизартани илгъуна ша-
багъатличил Па тIи мат мубаракрирули 
сари ва илала бу зерилизир гIурра дахъ-
ал сархибдешуни диубли дигниличила 
балахъули саби.

«Кьурбанова ПатIимат ГIямаровна 
да хъал дусмазир редакциялизир сабухъ-
черли рузули сари. Илини ункъли да лу ти 
сари литературала, хаслира худо жест-
венный мез. Илини газетализи ма кьа-
лабала дурарадли назмуртира лу кIули ри-

рар. ПатIиматли мурталра де кIар-декIарти 
далдуцуназир жигарла бу  тIакьяндеш диру 
ва илар мягIничерти масъулти ахъдурцули 
гъайрулхъан. Ил устадешчерси хIянчизар 
сарливан, нуша иличи се-биалра 
гIеббурахъес дугьадилзу ли дирехIе», — бу-
рули сари «Замана» га  зетала бекI редак-
тор Салимат ГIя лие вани.

Илкьяйдали, журналистика 
гьалабяхI башахънилизи халаси пай ка-
бирхьни багьандан, ДР-ла Правительст-
вола ХIурматла Грамоталичи лайикьри-
киб «Дагъиста хьуну адам» журналла 
бекI редактор-руководитель Хамис 
Шамиловара. Иличил бархбасахъи, Ха-
мис ГIяхIмадхановнара нушани чихъ-
си шабагъатличил уркIи-уркIиларад 
мубаракрирехIе, гьаннала гIергъира бу-

зерилизир сархибдешуни дулгехIе. 
Балбуц дурабуркIухIели СМИ-ла 

цархIилти хIянчизартала сархибдешу-
нира ахъли кьиматладариб.

* * *
Январьла 13-личив федеральный ва 

республикала СМИ-бала хIян  чи зар  тачил 
гьуниваибхIели, Мя хIяч  къа ла шагьар-

лизиб журналистуни гьан бир кахъ нила 
анхъ (сквер) бал кьа рахъехIе или багьахъ-
ур шагьарла бекI Юсуп Умавовли. 

Илала гъай хIясибли, журналисту-
нала Юртла мякьлабси анхъ алхунти 
журналистунас хасбируси саби. МяхIяч-
къала шагьарла бекIла ва илала за-
местительтала журналистуначилси 
гьунибаъни азадли ихтилатбикIнила 
журализиб бетерхур, гьунибаънила 
бутIакьянчиби челукьути масъултачила 
баянти гьандуршулри ва барсур пикри 
бурнила баркьуди дурабуркIулри.

ГьанбиркахъехIе, арбякьунси дусла 
ахирличиб Россияла журналистунала 
Союзла Дагъиста регионна отделение 
МяхIячкъала шагьарла Администрация-

личи дугьабизурсири печатьла Юртла 
мякьлабси анхъ журналистунала ули-
чилси бетаахъес багьандан. 

Россияла журналистунала Союзла 
Дагъиста регионна отделениела прав-
лениели халаси баркалла балахъули 
саби МяхIячкъала шагьарла Админи-
страцияла бекI Юсуп Жанбековичлис 
илгъуна хIукму кьабулбарни багьандан. 

* * *
Ил бархIи МяхIячкъала шагьарли-

зибси издательствола Юртлизиб, сани-
гIят лашалси байрамла дазурбазиб, 
шадлихъра (прессала Бал) дураберкIиб. 

Россияла журналистунала Союз-
ла Дагъис та регионна отделениели 
дураберкIибси ил балбуцличир жигар-
ла бутIакьяндеш дариб ДР-ла Халкьла 
Собраниела депутатунани, республи-
кала декIар-декIарти министерствоба-
ла ва организациябала вакилтани. Ил-
дани ва РФ-ла Пачалихъла Думала де-
путат  Жамаладин ХIясановла кумек-
чили регионна журналистика гьалабяхI 
башахънилизи белгиси пай кабирхьути 
хIянчизарти ХIурматла Грамотабачил, 

Баркаллала кагъуртачил ва кьиматчер-
ти савгъатуначил шабагъатлабариб. 

Илкьяйдали «Замана» газетала ре-
дакцияла ва илаб бузути хIянчизартала 
бузерира чихъли кьиматлабирули, 
Дагъистан Республикала лугIурбала 
бетуц гьалабяхI башахънила шайчибси 
Министерствола шайзибадси Баркал-
лала кагъарличи лайикьбикиб. 

П.Маллаева 

Барият ГIисаева Ахъушала районнизир  бахъал 
адамтани ралуси хIянчизар сари,- хIерагьесра 
хIебирар, сенахIенну гьанна хIябцIали дус ил рузули 
сари гьар бархIи адамти дугьабилзуси мерличир — 
районна соцзащитала управлениелизир.

— Дила бузерила гьу-
ни бехIбихьибсири ком-
сомолла райкомлизиб, 
— гьанбиркахъули сари 
Бариятли. — Илис гIергъи 
камси замана декIар-
декIарти учреждение-
базир рузули калунра. 
1994 ибил дусличирад 
ишар рузулра.

— Хъалибаргла ва 
дурхIнала масъулта-
зиб бузуси отделлизир 
рузухIели, Б.ГIисаевани 
хаслира чебетаахъи-

ли хIянчи бирусири, сунечи дугьабизурти баркал-
ла бикIахъули, гьарилла къуллукъ заманаличиб 
бекIбирули. ИшбархIира  ил халати жавабкардеш-
личил бузути хIянчизартазирад ца сари, — илгъуна 
кьимат кабатур Барият МяхIяммадхIяжиевнала бузе-
рилис районна администрацияла бекIла заместитель, 
районна хьунул адамтала Советла председатель Эль-
вира ХIясанхIусейновани.

— Барият районна хьунул адамтала Советла член-
ра сари, ва ил шайчибра гьарил хъарбаркь чекари-
зурли таманбирули рирар.

Чебетаили бузути, халкь-ургаб балгунти неш-
дудешли абикьурти авал узи-рузила рухIнар халара-
ибси сари Барият. Илала дудеш МяхIяммадхIяжини 
ва неш Написатли, Ахъушала шилизиб кинотеатр 
бузухIели, гьар бархIи зал бицIили адамти киноли-
чи башуси замана  халаси дигиличил чула санигIят 
бузахъули, киномеханикла хIянчилизиб цалис ца 
кумекбикIули бузули, шантала хIурмат сархибсири. 
ИшбархIи илди цалра агара, бунагь-хатIа урдуцаб 
чула!

ХIябал рузизибад кIел Москвализиб чула хъали-
баргуначил хIербирули саби. Илдала цайли цаси узи 
МяхIяммад-Расул районна бегIлара гIяхIил бузути 
учительтазивад ца сай. Районна центрлизирти шко-
лабазиб бузути педагогуни-ургаб имцIатигъунти хьу-
нул адамти сабхIели, илдас ургахIевхъи, МяхIяммад-
Расул алавчарти шимала школабази узес вашули сай. 
ИлхIелира адамтала хIурмат сархили, сунела маши-
наличи кабатурли, районна центрлизи лябкьутира 
чарбиубли хъули аркьутира чула мераначи биахъули 
вирар, гьунчив цугикибсилра валтули ахIен илини. 
Илдигъунти адамдешла вегI узи левли виалли, ара-
ли ватабну сай, Барият-декIар адамтас дяхI шаласи, 
цархIилла къуллукъ бекIбарили, разиварес кьасли-
зирси хIериэс рирару? Илгъуна саби ГIисаевхъала 
хъалибарглизиб касибси бяркъ.

Бариятла лер хIябал диплом: кооператив-
ный техникумла, ДГУ-ла социальный факультетла, 
халкьла хозяйствола институтла. АнцIбукь диплом-
тазибцун ахIен, вегIличи хъарси чебетаахъили та-
манбирнилизиб, цархIилтала уркIи иргънилизиб, 
хIурмат-хатирдарес балнилизиб саби. Бариятли 
бузахъуси хIянчилис бикIули саби «Старший специ-
алист по выплатам». Отделла хIянчизартачи хIянчи 
дутIибхIели, Б.ГIисаевачи хъарли саби верхIел шила 
администрациялизибти адамти — Цугнила, ТIантIала, 
ХIямшимала, Шукьтила, НецIала, Нахкила, Кьассагу-
махьила — «Социальный контракт»-лизи каберхурти 
адамти, льготабачил пайдалабикIути учительти, меди-
цинала хIянчизарти ва бахъал дурхIнала бегIти.

Илдазивад гьарилла къуллукъ заманаличиб 
бекIбарес къайгъилизир рирар Барият, иличил барх 
— сунени барибси хIянчила отчет кьанхIебиахъесра.

— «Социальный контракт» хIясибли пачалихъла 
шайзирад кумеклис арц касибтала черкад замана-
личир, дебали чедетаибти документуни тIалабдирес 
гIягIниси саби, — бурули сари Б.ГIисаевани.

— Чекарилзули рирус ил шайчиб барес гIягIниси 
убкахIелахъес, ахтардибарибхIели дила хIянчи 
гIяхIил баргахъес.

Кьисматли Бариятлис дурхIни пешкешхIебариб 
биалра, илис цархIилтала дурхIнас гьарбизурли ди-
гахъу, пачалихъла шайзибад дурхIнас лебси кумек 
чула бегIтачи баахъес къайгъилизир рирар.

— Дила бегIти авцIанну верхIра дус барх бу-
зули калунти саби, — бурули сари Бариятли. — 
ГьанхIебиркур илди гьачамалра гIяйиб-нягIнализи 
бикили. Ил багьандан  нунира кьасбирули рирус дила 
хатIаличибли начальникличи гIяйиб хIебакIахъес.

Чебетаибси хIянчи багьандан Б.ГIисаевани 
ХIурматла Грамотаби касили сари. Сунела уркIилис 
бегIлара разидеш бихуси биалли, адамтала баркал-
ла саби. Ил чуйнара калун шила Советла депутатли, 
выбортала замана избирательная комиссияла член-
ни. Адамти-ургар ралгунси, хIянчи дигуси, гьар секIал 
заманаличир дирес, халати жавабкардешличил ру-
зес бурсириубси Барият МяхIяммадхIяжиевнас са-
гаси дуслизир арадешра адамтала баркаллаличил 
дурабуркIуси хIянчилизир сархибдешунира диаб!

П.Сулайбанова

ГIергъити чумал дусла духI-
нар халкьла гIям ру лизир 
кадиркути разити анцI -

букьуни илцад-декIар дахъал ахIен  ри.  
 Или биалра, уркIи разибарестира 

камхIедиуб. 2024 ибил дусла ахир-
личиб дурабухъунси «Дарган мезла 
синонимтала словарь» лебил дар-
гантас сагаси дуслис пешкешбариб-
си дебали гIяхIси савгъатли бетаур.  
Илала автор сай даргантас тянишси 
гIялим-лексикограф, лингвист фило-
логияла гIилмуртала кандидат Хиз-
ри ГIябдулмажидович Юсупов. Дусла 
ахирличиб ДФИЦ РАН-ла мезла, лите-
ратурала ва искусствола шайчибси ин-
ститутлизиб баягъи словарьла презен-
тация бетерхур.  Илизир бутIакьяндеш 
дариб даргала интеллигенцияла вакил-
тани, дарган мез руркъути гIялимтани, 
университетунала преподавательтани, 
Халкьла Собраниела депутат ХIябиб 
МяхIяммадовли, «Тарихла-культурала 
букьур» жамигIятла организацияла ру-
ководитель Перзият БяхIяндовани ва 
цархIилтани.

ДГУ-ла урус-дагъиста мезанала 

факультет таманаибхIели, Х.ГI.Юсу-
пов  Киевлизибси М.Ф.Рыльскийла 
уличилси искусствоведениела, фоль-
клористикала, этнологияла институтла 
гьалабси аспирантурализи керхур ва  
«Обрядовая поэзия даргинцев: общее 
и локально особенное»» бикIуси дар-
гантала гIядатунала поэзияличила кан-
дидатдешла диссертация защититьба-
риб. 2006-ибил дусличивад ил гьанна 
ДФИЦ РАН-ла мезла ва литературала 
институтлизив узули сай.  Хизри Юсу-
пов 150-йчирра имцIали гIилмула 
хIянчурбала, 5 монографияла ва 5 сло-
варьла автор сай.

Илала дуравад Хизри Юсупов на-
змурти лукIуси поэт ва РФ-ла писатель-
тала Союзла член сай. Гьанналис гьалар 

илала назмуртала 12 жуз дурадухъи 
сари.

Дарган  мезла синонимтала сло-
варь хIядурбирули, дарган гIялим 3 
дусцадхIи узули калун (2021-2024).  Ил-
гъуна халаси словарьла чебкад барибси 
мекелли халаси хIянчи саби ил. Сло-
варьли дарган мезла дугьбала 12 500-
цад синоним духIнадурцули сари, чузи-
ра хIябал азирличирра имцIали сино-
нимтала къяй кадурхути. 

Бурес чебиркур, гьачамлис Дагъиста 
цалра мезлизиб синонимтала словарь 
дурабухъунси ахIенри. Ил багьандан 
дарган мезла синонимтала словарь 
Дагъиста цархIилти мезани-ургабра ца-
ибил хIянчи саби. Словарьлизир дарган 
мезла синонимти урус мезличи шурда-

турли, илдала мягIналашалти хасдешу-
начила цацадехIти баянти гьаладирхьу-
ли сари. Синонимтала словарь фило-
логунала бягIуси авидлис, писательтас, 
поэтунас, журналистунас, тилмажунас, 
преподавательтас ва студентунас, учи-
тельтас, бучIантас ва илкьяйдали дарган 
мез руркъути лебтасалра хасбарибси 
саби.

Даргала литературный мез 
гьаладяхI дашахънилизи ва илди 
мяхIкамдирнилизи мягIничебси пай 
кабихьни багьандан, Хизри ГIябдул-
ма жидовичлизи баркалла балахъулра 
ва челябкьлализибра илини дарганти 
филологияла гIилмулизир диахъубти 
пагьмучерти сархибдешуначил гьатIира 
разибирахъниличи дирхулра. 

«Девла мягIничебдеш 
дурхъасили бетару л и…»
Январьла 13 – Россияла печатьла БархIи

П.Мирзаева

Нушала республикала 
хъали-цIала шайчибси 
инспекция регионна 
хъали-цIала хозяйствола 
даража гIяхIбухъахънила 
баркьудилизи ахъили саби. 
2024 ибил дуслизир ил 
ведомстволи дурадеркIибти 
хIянчиличила, масъулти 
ирзнилизир диахъубти 
сархибдешуначила баянти 
каиб ДР-ла хъали-цIала 
шайчив бекIливиубси 
инспектор Сергей 
Касьяновли, «Дагъистан» 
РИА-лизиб бетерхурси пресс-
конференцияличир.  

ИшбархIи хъали-цIа-
ла масъулти гьарил дагъис-
тан лайчи къячдилкули 
сари. С.Касьяновли бурни 
хIясиб ли, дусличи-дус 
хъали-цIала хозяйствола 
шайчирти гIяхIцад масъулти 
гьунчидикахъес ва халкьлис 
гIердиахъути бекIахъудила 
гIяхI дешунала даража ахъ-
буцес имканбикIули саби. 
Биалра дахъал хъулрачилти 
юртаназиб хIербирути 
адамтани управляющая 
компанияли (УК) дурадуркIути 
хIянчиличи кьабулагардеш 
чедиахъули сари. ИмцIаливан 
илдала зигаръала УК-ли са би 
хIербируси юртличи лайикь-
си тяхIярли хIеруди хIе-
бузахъниличила, шинна, ва на-
дешла, хутIла масъулти гьун-
чи хIедиркахъниличила сари. 
Илала гъай хIясибли, УК-ли чучи 
хъарти хIянчи дурахIедуркIули 
гIергъи, дахъал хъулрачилси 
юртлизиб хIербирути адамтани 
ил компания барсбарес ихтияр 
леб.  

С.Касьяновла гъай 
хIясибли, арбякьунси дуслизиб 
хъали-цIала инспекцияла 
бегIлара бекIлибиубсигъуна 
сархибдеш саби хIеруди 
бузахъути компаниябала 
баркьуди ункъбиъни ва 
адамтала гIярзаби камдиъни. 
Ил анцIбукь бархбасунси 
саби хIукуматла органти ва 
хъали-цIала хозяйствобала 
организацияби асарчерли 
дарх дузниличил. 

2025 ибил дуслизибра 
регионна хъали-цIала 
шайчибси инспекцияли 
халкьлис гIяхIдешуни 
гIердиахънила шайчибси 
баркьуди даимбиру.    

  

Даргантас разидеш пешкешбариб
МЕЗ  МЯХIКАМДИРНИЛИЗИ  БЕЛГИСИ  ПАЙ

ПРЕСС
КОНФЕРЕНЦИЯЛИЧИБАД

БАРКЬУДИ 
ДАИМБИРУ

Жавабкардешличил 
рузуси

ИХТИЛАТ

Адамти-ургар ралгунси, 
хIянчи дигуси, гьар се-
кIал заманаличир дирес, 
халати жавабкардешличил 
рузес бурсириубси Барият 
МяхIяммадхIяжиевнас сагаси 
дуслизир арадешра адамтала 
баркаллаличил дурабуркIуси 
хIянчилизир сархибдешунира 
диаб!

Россияла Правительстволи 
2025 ибил дуслизив узути ва 
акьути бурхIнала календарь 
кабизахъурли саби. Илгъуна 
хIукму РФ-ла премьер-
министр М.Мишустинни 
къулбасбарили биъниличила 
балахъули саби министрла 
пресс-службали. 

ВатIан балтахъанна 
БархIи 2025 ибил дуслизиб 
россияланти февральла 
22 ва 23-ибти бурхIназиб, 
илкьяйдали халкьани-ургабси 
хьунул адамла БархIи мартла 
8 ва 9-ибти бурхIназиб 
хIебузар. Илди байрамла 
бурхIни сут ва алхIят 
бурхIначил дархдиркули сари. 

ХIебла ва бузерила байрам 
майла 1-личибад 4-личи 
бикайчи бухъянбилтIан. 
ЧебяхIси Чедибдеш сархиб-
хIейчирад 80 дус диркнила 
байрам майла 8-личибад 11-
личи бикайчи бухъян билтIан. 

Россияла БархIи июньна 
12-личибад 15-личи бикайчи, 
РФ-ла халкьла цадешла 
БархIи – ноябрьла 2-личибад 
4-личи бикайчи духъяндилтIан. 
Илкьяйдали декабрьла 31 
ибил бархIира акьуси бархIи 
бетарули саби. Январьла 4-5-
ибти бурхIни сут-алхIятличил 
дархдикни багьандан, илди 
майла 2-личи ва декабрьла 
31-личи ардухили, хIевзути 
бурхIни детаахъурли сари. 
Илкьяйдали февральла 23 
(алхIят бархIи) майла 8-личи, 
мартла 8 (сут бархIи) — 
июньна 13-личи, ноябрьла 1 
(сут бархIи) ноябрьла 3-личи 
ардухили сари. 

КАЛЕНДАРЬ 
КАБИЗА ХЪУР-
ЛИ САБИ

 „ Илала гъай хIясибли, журна лис ту на ла Юртла 
мякьлабси анхъ ал ху н ти жур налистунас 
хасбируси са би.

ПатIимат Мирзаева

Республикала районтала больницабазиб ва ши-
мала амбулаториябазиб медицинала хIянчизарти 
хIебиънила масъулти тIашли сари. Жагьилти специ-
алистуни шимазиб бузес букьес гьалакбикIули ахIен. 
Илди шимази битIакIес, ФАП-ани хIянчизартачил 
гIердуцес ибси мурадличил дузесаибти сари «Зем-
ский тухтур» ва «Земский фельдшер» бикIути про-
граммаби. 

ХIера, «Земский тухтур» программа хIясибли, 
жагьси тухтур-терапевт Гулбарьят МяхIяммадовани 
Сергокъалала районна центральная больницаличил 
шел дуслис вягIда бигьи, ХIурхъила шилизир рузес 
рехIрихьибсири. 

«Терапияла шайчибси интернатура таманбари-
ли гIергъи, Сергокъалализи ракIибсири ва, хIянчила 
хIекьлизир, районна больницала бекI тухтур ГIяли 
БяхIяммадовличи дугьаризурсири. Илини ХIурхъила 
шилизибси амбулаториялизиб хIянчи гьалабихьиб. 
Гьаланачи ну пикрирухъунра, сенахIенну ил ши нуни 
бекIлил балуси ахIенри. БегIтази гъайрухъунхIели, 
илданира бекI тухтурла пикри гIеббуциб. ИлхIели, 
2016 ибил дусла ноябрьла 6-личирад, ХIурхъила ам-
булаториялизир къатIла (участковый) терапевтли ру-
зес рехIрихьибсири. 

Бархьли бурасли, гьаланачи цакьадар къиянни-
ри: сагати мер-муса, хIебалути адамти. КIинайс гьар 
секIайчи бурсикариубра, шантира гъамти адамти 
кьяйда кабизур. Гьаннара цацабехIтачил бархбас бу-
захъулра. 

ХIянчиличила гъайрикIасли, гIяхIцад анцI-
бу кьуначил ряхIягира, халати устадеш касира. 
ХIурхъила шилизир рузес кьадарбиъниличи гьа-
чамалра пашманхIериубра, бархьли бурасли. Шел 
дусра хъярхъли ардякьун. Ну кьалли 1-2 дус хIянчи 
бирис, гIур районнизи шуррулхъас ибси пикриличил 
рузес дурарухъунсиригу, коллектив уржибси биънили, 
адамти ва хIянчи гIяхIдилзули, 2023 ибил дусличи 
бикайчи илар рузули калунра», — рикIи тухтур.

Гулбарьят МяхIяммадова тухтур ретаэс 
риштIахIейчирад хьулрикIусири. 2009-ибил дусли-
зиб Сергокъалала 2-ибил школа мургьила медальли-
чил таманбарили, Дагъиста пачалихъла медицинала 
университетлизи карерхурсири. Вузра Гулбарьятли 
ункъли хъараахъурсири. Илис гIергъи МяхIячкъалала 
2-ибил больницализиб интернатурара таманбариб. 
Бузерила цаибти гунзри ХIурхъила амбулаторияли-
зир сари илини кацIибти.  

БусягIятла замана жагьси специалист Г.МяхIям-
мадова, адамла духIнарти биркIанти эндоскопличил 
ахтардидируси тухтурла санигIятличи регIриубли, 
Сергокъалала районна больницализир эндоскопист-
ли рузули сари. 

Шимазирад

П.Маллаева

Цугнила ши Ахъушала район-
низиб халкьла балгун-
дешличибли, ца лис цали 

кумекбирниличибли, ра зидеш ра децIра 
цахIнар дуртIули хIер биэс бурсибиубти 
биъниличибли машгьурбиубси саби.

Цугнила ши мерлабиубси мерра 
гапбирули вири районна шими – ма-
хьурбачила баянти гIяхIил далуси жур-
налист, поэт Насруллагь ГIямаровли, 
бунагь-хатIа урдуцаб сунелану. «Цуг-
нила ургубалар жявли арши дилкьути 
сари, – викIусири Насруллагь, – Цугнила 
шилизивадси адамли цархIилла гIямру 
къябаънила ва цархIилтани цугланнис 
илгъуна барнила цалра анцIбукьра би-
убси ахIен». 

Илгъуна кьиматличил даргала маш-
гьурси журналистли иргъахъусири цу-
глантала гIяхIти хIял-тIабигIятличила. 
Сунела шантачила жуз белкIунси ил-
цадра чебетаахъили бурили сай Цуг-
нила шила тарихличила, шантала 
гIядатуначила, динна адамтачила, дяви-
ла бутIакьянчибачила, Цугнила шилизи-
бад дурабухъунти машгьурти адамтачи-
ла.

ХIусен КьурбанмяхIяммадов Цугни-
ла шилизибадти бегI гьалаб чебяхIси 
да ра жала багьуди касибтазивад ца сай 
да хъал дусмазиб  Цугнила урга дара-
жала школализиб хIянчи барибси, чум-
ра ХIурматла Грамотара, чихъти умира 
сархибси педагог. КIина ХIяжлизи вякьи 
сай, динна шайчибси багьудира чеабиу-
тази касахъес къайгъибирули сай.

ХIусе гIямрула рархкья Хамис 30 
дусличирра имцIали шила культурала 
Юртла директорли рузули калун. ХIусей 
ва Хамисли 6 урши-рурси абикьур.

ХIусен КьурбанмяхIяммадовли хIя-
дур барибси жуз  сабирхъухIели, та-
машахIейэс хIейрар. Авторли бариб си 
хIянчи сецад халасил ва чебетаибсил: 

тухтуртачила, учительтачила, спор-
тсментачила, ВатIайс къуллукъби ру-
тачила, культурализиб гьалабяхI ар-
бякьунтачила, дурхIнас гIяхIси бяркъ 
бедибтачила ва бахъал цархIилтира цу-
глантачила белкIани, илдала суратуни, 
шила мер-мусаличила баянти, халкьла 
далуйти ва айтуби дучили сай.

«Цугнила ши гьалаб ва гьанна» ибси 
уличил дурабухъунси жузлис гьалагъай 
белкIи сай Дагъистайзив машгьурси гIя-
лим, филологияла гIилмуртала док тор, 
ДГУ-ла кафедрала заведующий  Бя-
хIяммадов Муса Расуловичли. Жузла 
авторли барибси хIянчи М.Бя хIям ма-

дов ли ахъли кьиматлабарили сай.
Хаслира чебетаахъили  хIянчи ба-

рили сай ХI.КьурбанмяхIяммадовли Че-
бяхI си ВатIа дявила бутIакьян чи бачила 
баянти дурчнила шайчиб: ВатIан ба-

гьандан жан дедибти 38, чарбухъунти 
43 бургъантала умира, илдала шабагъа-
тунира гьандушили сай. ВатIан багьан-
дан алхунти 12 мерличиб хIярибихьили 
биъниличила белкIи сай. Гьандушили 
сай уми дургъбала дусмазиб къиянти 
хIянчи дирули калунти хьунул адамтала 
ва дурхIнала.

Цугнила шилизибад чебяхIси да-
ражала багьуди касибти цаибти  буили 
саби узби МяхIяммад ХIяжимурадов, 
ЧебяхIси ВатIа дергъла бутIакьянчи, 
гIяхIцад шабагъатуни сархили чарухъ-
унси ва гIур жавабла къуллукъуначив 
узули калунси, БяхIмуд ХIяжимурадов. 
Шила школализиб бузули кали саби 
урусла миллатла 13 педагог, цархIилти 
шимазибад ва районтазибад бакIибти 
50 мугIяллим. 

Школала директорла къуллукъли-
чиб бузули кали саби Кьурбан Була-
тов, ЧIимяхIяммад ХIясанов, Залкип 

Ражабов, Александра Федосеева, ГIяли 
ГIябдусаламов, АбдуряхIман ШяхIбанов, 
ХIусен КьурбанмяхIяммадов, Раба-
зан ШяхIбанов, ШапигI Рабаданов, 
РажабгIяли Булатов, бусягIят узули сай 
Рабадан Сулайбанов.

Цугнила шилизибадти машгьурти 
адамтазибадли сабри МяхIяммад ХIя-
жи мурадов ва МяхIяммад Рабазанов – 
халкьла баркаллаличил ва хIурматличил 
жавабкарти мераначир хIянчи дарибти, 
пачалихъла чихъти шабагъатуни ка-
сибти. Илдала хIурматла гьуни даим-
барили саби М.ХIяжимурадовла рурси, 
халаси багьудила регI тухтур СалихIят 

МяхIяммадовнани ва М.Рабазановла 
урши ГIямар МяхIяммадовичли, Дагъи-
ста шила хозяйствола академияла пре-
подаватель, гIилмуртала кандидат.

ГIилмуртала доктор сай Руслан 

Мям маев, бахъал адамтала баркалла 
сархибси сай республикала ветеран-
тала госпитальла  тухтур, медицинала 
гIилмуртала кандидат МяхIярам Мям-
маев.

Баркаллаличил гьандушили сай уми 
участковая больницала бекI тухтур Ра-
бадан Рабадановла, дахъал дусмазиб  
Цугнила шилизибси МУП-лис бекIдеш 
дируси Амирислам Мусаевла ва шила 
администрациялис бекIдеш дируси Ра-
базан НикIаевла, рахъхIила учительни-
ца Хадижат КьурбанмяхIяммадовала. 

Цугнила шила администрациялизи 
кадурхули сари хIябал ши: Цугнила, Урга-
нила ва ГулебкIила. ХIябалра шила халкь 
саби-ургаб уржили хIеркабирули саби.

Жузла авторли белкIи сай гIяхIти 
хъалибаргуначилара.  Илдазибад ца 
саби Шейховхъала хъалибарг, суне-
зибадра пагьмучебти хIябал педагог 
дурабухъунти: Хадижа, Рабазан ва 

МяхIяммад. Шила адамтазибад цаиб-
тала лугIилизибад чебяхIси даражала 
багьуди касибсири илдани  ва халаси 
хIурмат сархиб чебетаибси хIянчиличил, 
гIяхIти хIял-тIабигIятличил. Рабазан 
гIямрулизивад жявли арякьун. Илала 
гIямрула рархкья Муъминат Дахада-
евла районнизирадси сарри ва дурала 
мезла дурсри кадирхьули школализиб 
чекаризурли хIянчи бариб. Хадижани-
ра МяхIяммадлира шантала баркалла-
личил бузери даимбарили саби. Хади-
жа Цугнила шилизирад цаибси хьунул 
адам сари чебяхIси даражала багьуди 
касибси. Сунела 6 урши-рурсилизира 

багьуди касахъиб.
Илдала риштIалгъуна рузи ПайтIма 

дахъал дусмазир Ахъушала районна 
газетала редакциялизир корректорли 
рузули сари ва чуйнара ХIурматла Гра-
моталичил шабагъатларарили сари.

Жузлизир лер Афганиста мер-му-
саличиб биубси дявила бутIакьян чи-
бачила, гIяхIти кьиматуначил бучIути 
студентуначила баянти.

Цугнила шилизибти бахъал адамти 
шила дураб, шагьуртазиб бузули саби. 
ГIяхIси девличил гьанушес лайикьли 
сай жагьил поэт,писатель, журналист 
Кьади ГIялисултIанов, «Гьалмагъдеш» 
альманахла редактор. Жузлизир баян-
ти лер сунела хала дудешличила, тяп 
илгъуна ула вегI, сайра ЧебяхIси ВатIа 
дергълизив ургъули калунси ва къел-
хIерзи агарли ветахъибси.

Дучили сай авторли дахъал халкьла 
далуйти, буралаби, айтуби, мер-мусала 
уми, суратуни. Лер шилис ва шантас 
хасдарибти сунела назмуртира. Гьанду-
шили сай уми шилизиб бахъал дусмазиб 
хIянчи барибти адамтала. Илди-ургаб 
леб Зайнаб Сулайбанова, Цугнила шила 
администрацияла бекIла къуллукъ-
личир рузули калунси, ва илала рузи 
КьурбанпатIимат Сулайбанова — Цугни-
ла школала рахъхIила учительница.

Шилизибад чебяхIси даражала ба-
гьуди касибти цаибти специалистунала 
умира делкIи сай авторли. Илди саби 
ГIяли ГIябдусаламов - химик; ШапигI 
Ра баданов - биолог; ХIусен Кьур бан-
мяхIяммадов - филолог; МяхIяммад Су-
лайбанов - физик; Жавгьарат Даудова 
- математик; МяхIяммад Шайхов - исто-
рик; МяхIяммад Рабаданов - агроном; 
Муслимат Сулайбанова - экономист; Ра-
бадан Рабаданов - педиатр; Амирислам 
Мусаев - ветеринар.

ХI.КьурбанмяхIяммадовли хIянчи-
личила сецад гапъала делкIалра дахъал 
ахIен или гьанбикесли саби, хаслира 
Цугнила школализиб бузули калунти 
урус учительтала ва цархIилти шима-
зибад бузес бакIибти педагогунала уми 
ва илдачила баянти делкIи виъни пи-
крибаралли. Илди-ургаб леб гIяхIцад 
учительти Дахадаевла ва Сергокъалала 
районтазибад бакIибти, ХIямшимала, 
ТIантIала, МухIела, Бутрила шимазибад 
бакIибти. Баркаллаличил гьандуши-
ли сай уми ХIямшимабадти ИсмягIил 
Ис мягIиловла, МяхIяммадхIяжи ГIяб-
дул лаевла, Кьассагумахьилизибадти 
ГIяли ГIяхIмадовла, ГIямар Кьурбанов-
ла, Хадижат Рабадановала, ПатIимат 
ХIуммаевала, Умалат Адамовла, Уржа-
гьимахьилизирадси СалихIят Арсланбе-
ковала ва бахъал цархIилталара.

Сай акIубси шиличи сецад диги-
личил ва хIурматличил бурулил ХIусен 
КьурбанмяхIяммадовли сунела жузлизиб.

Жуз хIядурбарес багьандан пайда-
ладарибти белкIани гьандушили сай 
авторли ва тамашахIейэсли ахIен ил 
шайчиб барибси хIянчиличи: чумилра 
жуз даргили сай ва илдазирад  сунес 
хIяжатти  баянти касили сай. 

«Цугнила шилизиб 40 ибти дусмазиб 
дебали камли буибти саби бехIбихьудла 
багьуди касибти адамти, — лукIули 
сай ХIусен КьурбанмяхIяммадовли. 
- ИшбархIи биалли 200-личи гъамли 
адам леб гIяхIси багьуди касибтицунра 
ахIи, гIилмуртала кандидатла, докторла, 
цархIилтира хIурматла уми сархибти».

Арадешра разидешра диаб пергер 
адамти ХIусе ва Хамисла  гIямрулизир, 
игъбарла биаб чула дурхIнала ва лебил-
ра цуглантала гIямрула кьисмат. 

Шиличи ва шантачи 
 дигили парчикIуси

Дагъистайзир тIутIи 
мяхIкамли дихIути кIел 
мер (хранилище) тIашдатес 
пикрибарили саби.

Республикализир 
дашахъути тIутIила верхIцIали 
процентла кьадарлизир 
чузирад мурити шин ва чягъир 
дирути сортани сари. Амма 
кьумуртачир гьаладирхьути 
тIутIила сортани дурхъали ва 
базарличир илдачи тIалабуни 
имцIали сари. 

БусягIятла замана ил кьяли 
гьалабяхI башахъес багьандан, 
инвестициябала проектуни 
далкьаахъурли лер. ХIера, 
Дербентла районнизиб Татляр 
агрофирмала мер-мусаличиб 
гъамси заманализиб азир 
тонна тIутIила дихIуси 
хранилище тIашбалтнила 
хIянчи дехIдирхьур. 
КIел азир тонна цIедеш 
кадурцуси цагьатIи объект 
тIашбатес пикрибарили 
саби Къаякентла районна 
«Краснопартизанский» 
СПОК-ла хозяйстволизиб. 
Иличибли республикализиб 
дусла манзилти-ургарра 
тIутIи мяхIкамли дихIес 
имканбикIахъу.

«ЗЕМСКИЙ  ТУХТУР»

ШИЛА  ХОЗЯЙСТВО ХАЛКЬЛА  УРЖИБДЕШЛИЧИЛА

Шимазиб илди 
хIяжатли саби

Тайбат ХIясайниева (МяхIяммадова)

Берхъаби ва 
бургьаби!

Дила Ахъушала ши,
Шайхла гIинзурбала ши,
ГIялим — ГIялихIяжила 
Насаб — тухумтала ши.

Ахъуша – дила дигул, 
Сабри уркIила бухIнаб.
Пергерти уршба — рурсба,
БакIахъиб хIела багьа.

Баракатла ургуба
Шантас марли бируси,
Хъябхъяли ва дугIбани
Саби мутIигIхIейруси.

Берхъаб дила Ахъуша, 
ХIеблизир унхъри кьяйда,
Дунъя бузули лебай 
Бургьаб дила Ахъуша. 

ТIУТIИ 
МЯХIКАМЛИ 
ДИХIЕС ИМКАН-
БИКIАХЪУ

Пресс-конференцияличил 
барх дурабуркIуси 
«бархьаначиси линия»-ла 
замана улкала Президент 
Владимир Владимирович 
Путинни шимала мер-
муса гьаладяхI дашахънила 
масъала ахъбуциб. Ил 
шайчирти бекIлидиубти 
бяхIчибизуначила ишабра 
гьанбуршехIе:

*Шила хозяйство – 
Россияла Федерацияла 
экономикала бекIлидиубти 
кьялубазибад ца саби. Ил 
ункъли гьалабяхI башули саби 
– дусли хIябал процентла 
кьадарлизиб.

*Шила ипотекалис таманси 
дазу (лимит) биэс гIягIниси 
ахIен.

*Шила хозяйстволизиб 
хIянчи барни гьатIиралра 
тамашаласили бетарули 
саби, сенахIенну ил 
чихъти устадешличилти 
специалистуни тIалаббируси 
индустрия саби.

*Шилизирти гIямрула 
мягIничерти масъулти 
– хъулрала, культурала, 
багьудила, социальный 
бяхIчибизла масъулти.

*БекIлибиубси – шилизиб 
хIербирути адамтала яшавла 
даража ахъбуцни.

*Нуша дунъяла рынокличир 
халатигъунти масани 
дурала улкнази дихантала 
(экспортерла) лугIилизи 
кадурхулра, анкIила шайчиб 
биалли, цаибил мер бурцулра.

*Масани дурайантас 
предприятиебачир 
хIянчизарти гьалабяхI 
башахъес ва бузери ункъли 
бетерхахъес хIяжатти шуртIри 
акIахъес чебиркур.

*Пачалихъ шила 
хозяйствола кьялилизи 
абитуриентуни битIикIнилизиб 
бузар. 

МЕР-МУСА 
ГЬАЛАДЯХI 
ДАШАХЪ НИ ЛИ-
ЧИЛА

                                 

ХIусен КьурбанмяхIяммадовли хIя дур барибси 
«Цугнила ши гьалаб ва гьанна» жуз  сабирхъухIели, 
та машахIейэс хIейрар. Авторли бариб си хIянчи 
сецад халасил ва чебетаибсил.

 „ ХIянчиличила гъайрикIасли, 
гIяхIцад анцI бу кьу на чил 
ряхIягира, хала ти устадеш 
касира. ХIур хъи ла шилизир 
рузес кьа дарбиъниличи 
гьачамалра паш ман хIе ри-
убра, бархьли бу рас ли. Шел 
дусра хъярхъли ардякьун.

Замана ва нуша

П.Сулайбанова

Дагъистайзир дахъал шими, наслуби лерти 
сари, чулара у бакьибхIели, саби акIубти 
мер-мусаличила, ВатIайчила гIяхIти, шалати 

гьанбикуни алкIахъути.
 Марлира, Дагъистан – тарихлашал, культуралашал 

ва жявхIелла гIядатуначибли давлачебси ванза саби. 
Ардякьунти чумал даршдусла духIнар дагъистанланта-
ни дурала гъармукабала шайзирад гIяхIцад чябхъинти, 
нушала халкь чус мутIигIбакIахъес дурадеркIибти дяв-
ти чекасибтири.

ГIЯМРУ БАГЪИШЛАДАРИБ…
Амма чилилра Дагъистан бячIес, ишаб хIербирути 

халкьла даршдусмани кадизахъурти гIядлу-зегъа, 
дурхъати гIядатуни ва культуралашалти хасдешуни 
урдикахъес биубти ахIенри. Дагъиста лерилра мил-
латуни рухIлашал азадти, чисалра хъархIерагарти 
ва чIумати адуцалаличилти сари. Дагъистанлантани 
лебтачилра бархбалги, даршули, уржибси хъалибарг 
кьяйдали  хIербиэс балути саби. Илкьяйдали кавлули 
саби ишбархIира, сегъунтилра замунтала асарлиур 
дагъистанлантала кабизалачердеш, нешла ниъли-
чил дарх чеалкIуси наслулис дедибти черяхIти адаб-
хIяялашалти къиликъуни къел-хIерзи агарли деткахъ-
ахъес вируси ахIен. 

Жявти замунтачибадал давлачебси тарихличил-
си МухIела шира илдигъунти шимазибад ца саби. 
ГIямрула къияндешунас мутIигIхIебикIути, кьаркьай-
зибра, арадешлизибра  чIумаси дебш касибти, цIакьти 
хIял-тIабигIятла адамти хIербирутири илаб. Тарихли-
зи хIеризалли, МухIела шилизибад бахъал машгьурти 
гIялимти, писательти, поэтуни, игитуни, гьар шайчибад 
гьалабяхI арбякьунти адамти дурабухъни чебиули 
саби.  Пикрибарая хIушани, ца шилизибадцун 8 игит 
дурабухънила анцIбукь: 4 Советский Союзла Игиту-
ни, 4 – бузерила шайчибти, солдатунала лугIи гьанра 
хIебушили, ЧебяхIси ВатIа дергъла шуцIали офицер.

МухIела шила тарихлизицун ахIенну, Дагъиста 
тарихлизира чула уми мургьила хатIли делкIунти 
машгьурти мухIенти-ургаб гьанбушес вирар: Совет-
ский Союзла Игитуни – Сумен Кьурбанов, МяхIяммад 
ХIяжиев, МяхIяммад ХIямзатов (мемухIенти МухIела 
шилизибад дурабухъунти саби), гIярабла гIилмула 
гIялим-гIярабист, медицинала, математикала астро-
номияла гIилмуртас ва алавла тIабигIят руркъуси 
гIилмулис хьулчи кабихьибси Дамадан Мугинский 
(Мегебский), писатель, поэт, филологияла гIилмуртала 
гIялим, даргала литературала мезлис хьулчи кабихьиб-
си Сагид ГIябдуллаев, ДФИЦ РАН-на директор, РАН-на 
член-корреспондент Ахъай Муртазаев, камли къар-
шидиркути гIилмула табтурти-жузала халаси библио-
тека бучибси МяхIяммад-Запир Закарьяев ва бахъал 
цархIилтира. Буралли, МухIела шилизибад бахъал 
гIилмула гIялимти дурабухъунти саби. МухIела шили-
зивадси физико-математический гIилмуртала шайчив-
си цаибси кандидат, доктор, профессор сайри Хизри-
кьади Кьурбанович ГIялиев. 

ГIЯЛИЕВХЪАЛА НАСЛУ
ГIялиевхъала наслуличила Ахъушала  районни-

зибцун ахIенну, республикализибра ва илала дурабра 
бахъли бакьибси ва балуси саби. Чула асилси, ВатIайс 
марси бузериличил саби акIубти мер-мусалис, район-
нис ва улкалис пайда бихуси, халкьлис, жамигIятлис 
багалабируси наслу саби илдала. Халкьлизиб бурули 
бирар, адамли саби иш дунъя жагабируси или. Илди 
дугьби дила макьалала игитунасра хIекьли далдикили 
сари. 

ГIялиевхъала наслула аслу-мина Ахъушала район-
на МухIела шилизирад дехIдирхьути сари. Ил наслули-
зибад саби-алавти халкьлис, жамигIятлис пайдалачеб-
ти бахъал баркьудила адамти дурабухъун. Илдигъунти 
сабухъчебли бузути адамтачиб сабгу дунъяра тIашси 
ва илдани сари халкьла гIямрура гьаладяхI ардикути. 

 Дила макьалала игитунала наслулис хьулчи  каби-
хьибси сай машгьурси дявила сардар Нурайкьадини. 
Ил иш белкIла игитунала хала бегIтала дудеш сайри. 
Сардар Нурайкьади арагIебли Дагъистайзив мискинти 
ва зулмулиубти халкь гIеббурцуси, урехи хIебалуси, 
залумси, цIакьси игит сайливан машгьуриубсири. Или-
чила халкь-ургаб бурули, ишгъуна хабар-айтура леб. 
1877 ибил дуслизиб илини Хайдакь-Табасараннизиб 
генерал Гаритупличи къаршиси пунтлис бекIдеш да-
рибтири. Къаршикартани ил уцили, хIярхIуби чекьур-
ли кавшес кьасбарили саби. Кавшес гьалав Гаритуп-
ли илала бегIла гIергъиси хьулличила хьарбаибсири. 
Нурайкьадини гIяскарла гьалав урчиличи мурдали 
авлахъкад шел минут ватихьахъес тиладибарили сай.  
Илис ил барахъес ихтияр бедиб. Нурайкьади урчи-
личив гьайбатли ватихьибсири ва гьунчиб сунес гьа-
лабизурти шел офицерра бячIи, МухIела шилизи ча-
рухъунсири. Илис  генералла кагъарличилси чехьрукья 
гIевваибсири. Кагъарлизиб белкIири: «Эгер иш кагъар 
някълизи касибмадан нушала гьала чархIевхъадли, 
нушани хIела ши дарбадягъинбирехIе. Чарухъадли, 
танбихIличила пикридулхъехIе». Шантала бусрав-
тиладиличи лехIхIейзурли, ил генералличи чарухъун-
сири. Сунела шиличи яргаличилси чябхъин барахъес 
уркIили кьабулбарибси ахIенри. Ил хIярхIуби чекьур-
ли кахIевшибну, чевяхIкахъиб. Илгъуна урехиагарси, 
шанти багьандан жан дедес хIядурси игит вирусири 
Нурайкьади…

 ГIялиев Кьурбан ГIялиевич 1921 ибил дуслизив 
акIубсири. Ил 4-5 дусла гIямруличив цIуръавиубсири. 
БегIтала тухумтани халаваахъибсири. ГIямрула 
хIябкьяй тачив сайцун калниличи хIерхIеили, къиян-
дикибхIели гьабатеси дудешла хъуцIари хIебиалра, 
нешла малхIямси хIерлиув ванаваиэс хIейубкъира, 
гIямрулизибад дебш касиб ва кьяшмачи чIумали 

тIашизес виуб. Ил гьарли-марли, ухIнавад дебали 
чIумаси, кьасчевси адам сайри. Илала бузерила дусми 
школала учитель виубли дехIдихьибтири, 1941 ибил 
дуслизив МВД-ла органтазибси хIянчиличи шурухъ-
унсири. Кьурбан ГIялиевичли духIнарти къуллукъунала 
Министерстволизиб 30-йчирра имцIали дус хIянчи ба-
риб ва улкала гьалабси чебла сархибдешличил ахъи-
ли, пенсияличи арякьунсири. Кьурбан ГIялиевич илди 
дусмазив жавабкарти къуллукъуначив узули калунси-
ри: ЦIудхъурла, Ахъушала шимазив, Сергокъалала, Ла-
вашала районтазив милицияла начальникли. Кьурбан 
ГIялиевич ГIялиев Избербашла ГОВД-ла начальникла 
заместительла къуллукъличивад пенсияличи дураухъ-
унсири (1975-76). 

Илала гIямрула рархкья Бегум Кьадиева школа-
лизир рузусири. 7 классла школалис гIергъи илини 
Буйнакъсклизир педагогический курсани таманаили, 
учительницали рузес рехIрихьиб. Педагогла хIян-
чиличирад ил почтализи шуррухъун. Шимазибти халкь-
личи пенсия баахъес ва бутIес багьандан Бегум хьура-
ли шилизирад шилизи рашусири. Кьурбан ГIялиевичла 
хьунул Бегум 75 дусла гIямруличир ахиратла хъули ар-
рякьунсири, сай биалли - 90 дусла гIямруличив. Илда-
ни духути, багьудичебти 4 дурхIя ва ца рурси абикьур, 

илдас гIяхIси бяркъ бедиб, белчIуди касахъиб.
 Кьурбан ГIялиевичлис гIямрула гьалабизуни ихъ-

ахъес, яра бузерила ганзухъуначивад ахъикIахъес 
кумекбируси, къакъла гIела тIашкайзурси сегъуна-
биалра хIяким, давлачебти тухум-агьлу лебти ахIенри. 
ГIямрулизир диубти чедибдешунира гьамадли сархес 
хIейрни гIячихъли саби, биалра Кьурбан ГIялиевич сай-
вегIти цIакьаначи вирхусири, сунела сунечицун хъа-
рихъес бурсивиубси адам сайхIели. ЧеряхIти къуллукъу-
начив узуси адамлизиб камли къаршибиркуси къиликъ 
саби бурибси гъайлис марли кални. Кь.ГI.ГIялиевли 
гьачамалра халкьличилси бархбас къябхIебердахъиб 
ва сунени бурибси гъайлис къянавиубси ахIенри. Ил 
мурталра адамтачил варх вирусири, илдала масъул-
ти ирзули, илдачил разити ва пашманти анцIбукьуни 
дуртIули. Кьурбан ГIялиевич сунела адамдешла сипат-
кабиз халкьла гьалаб чихъси даражаличиб бихIес ба-
жардиикиб. ХIукуматла ва халкьла гьалабси адамдешла 
чеблаличилара гьачамалра хъумартурси ахIенри илини. 
Кьурбан ГIялиевич илцадра бархьдеш дигуси адам сай-
ри, хIятта илини сунела гIямрулизиб хIянчила вашес ма-
шина булан асибси ахIенри. 

Илдигъунти адамтачила сецадла кьадар гапла гъай 
дуралра, камли сари, сенахIенну даимси дунъялизи 
гечбиубли биалра, адамтани илдала уми уркIила вана-
дешличил, баркаллаличил гьандуршу.

«Гье сегъунти диалра, сабухъра илгъуна бирар»…
 Иш дунъяличив адам сай-вегIти, чичилра мешули 

ахIенти гIямру деркIес алкIуси сай. Сай валути адам-
тала ва чеалкIуси наслула гьанбикуназив ил сегъуна 
адам кьяйдали калес вирарал, илала баркьудлума-
зибад дигахъуси саби. «Галгаличибад цIедеш гьа-
рахъли кахIебиркур» бикIуливан, Кьурбан ГIялиевич 
ГIялиевла дурхIнира, авалра узи, тяп чула дудешгъунти 
жамигIятлис, ВатIайс багалати адамти, гIяхIгъубзни бе-
таур. Чула дудешли кьяйда, илданира гIямру халкьличил 
дархдасахъун. Кьурбан ГIялиевич дурхIнала бяркъличи, 
белчIудиличи тIалабкардеш дакIудирули, дебали че-
кайзурси вири. Илкьяйдали дурхIнани дудешла гьалар 
гьарил баркьудилис жавабкардеш дихес гIягIнитири. 
Жавабкарти къуллукъуначив узуси, гьарилла челукьута-
чи уркIи изуси дудешли сунела авалра уршира бархь-
деш дигутили ва цархIилтазибадра ил тIалаббирутили 
халабаахъиб. Ил багьандан бииши, авалра узила 
кьисмат декIар-декIарли касалра, гьарилла гIямрула 
бяхIчибизуни, илдала  хIял-тIабигIятлизир бекIлидиубти 
къиликъуни цаличи ца мешутили урдулхъули сари.  

ГIялиев ГIяли Кьурбанович, ГIялиевхъала хъа-
либарглизив халалгъуна урши сайри. Избербашла 
школа-интернат мургьила медальличил таманаили 
гIергъи Саратовлизибси юридический институтлизи 

керхур. Илис дебали спорт дигахъусири. Студентли 
вирухIейчивад спортла шайчирти декIар-декIарти 
абзаназир бутIакьяндеш дири. Саратовла юриди-
ческий институт сархибдешуначил таманаили, узес 
вехIихьибсири.

Илини лерилра сунела гIямру прокуратурала ор-
гантазив узули, халкьла масъулти ирзули деркIиб. 
ГIямрула сегъунти-дигара аги-кьяйдализи бикибти 
адамтас кумекбарибти анцIбукьуни хIисаблизи ка-
сес хIейрар, сенахIенну ГIяли Кьурбановичла гьар 
бархIилати гIямру халкьла масъулти ирзниличил 
дархдасунтири. Ил декIар-декIарти замунтазив ва 
дусмазив Избербашлизив, Буйнакъсклизив, Ахъушала 
районнизив прокурорла заместительли, следователь-
ли узули калун. Пенсияличи арукьес гьалав ил Дагъи-
стан Республикала прокуратурализив узусири. ГIяли 
Кьурбановичли Россияла хIукмуртала кабиз дебали 
гIяхIил балусири, такьсирла черкадти къиянти делоби 
хIердирухIели, сунела бугаси гIякьлуличил  итмадан 
масъала арзеси гьуни бургусири. ГIяли Кьурбанович-
ла бархьаначиси чебла сабри адамла ихтиюрти ва 
хъархIерагардеш  далтахъни, улкала закон булъути 
анцIбукьуназиб гIяйибла бегIти белгибарни. Илди ва 
дахъал цархIилти жавабкарти хъарбаркьуначил ил 
гIяхIил бажардииркулри.

ГIяли Кьурбановичли сунела гIямрула рархкья 
Майя ГIялиевачил барх 3 урши ва рурси абикьур.  Ил-
дазивад ца – Руслан ГIялиевич ГIялиев ДР-ла Прави-
тельствола Председательла цаибил заместититель сай. 

ГIялиевхъала хъалибарглизир наслулизирад-

наслулизи гIерисахъути, гьарли-марси мурул адамли-
чи хасти бяркълашалти, адамдешлашалти къиликъуни 
сари: багьудиличи, бузериличи диги, кабизалачердеш, 
кагибдеш, хIяжат би кибсилис кумекла някъ 
гьабалтни, алавти адамтас багалавирни, 
бархьдеш гIеббурцни ва цархIилти.

АСИЛСИ  МИНАЛА  НАСЛУ ВЕГIВЕГIЛА  ПИКРУМИ

Дагъиста дунъяла арк 
бархьли ласбикIахъули

Шайдабег Мирзоев,
 Р.ХIЯМЗАТОВЛА УЛИЧИЛСИ ДГПУ-ЛА ПРОФЕССОР, ГI.ТАХО-ГОДИЛА УЛИЧИЛСИ 
ДНИИП-ЛА ПЕДАГОГИКАЛА ОТДЕЛЛА ЗАВЕДУЮЩИЙ 

Россияла тарихла бяхIяни машгьурти адамта-
ла умани дицIили сари. Илди улкала халкьла пахру-
ли бетаурли саби, чучилара хабурти наслубачирад-
наслубачи диути. Илдала игитлати гьунартачила ну-
шала улкала халкьанала мезаначил гIяхIцад произ-
ведениеби делкIун, кьакьурбани игитунала уми ди-
хули сари, илдачила назмурти цаладирхъули сари ва 
далуйти дучIули сари. Бузерила ва дявила баркьуд-
лумазиб дебшлабиубти Россияла миллатунала игиту-
ни улкала гьалабдеш саби, чучибадра чеалкIуси на-
слули гIибрат кайсуси. 

Жагьилтазир ВатIайчи диги адикьни игитласи бар-
кьудилис хьулчили бетарули саби. Халкьла игитлати 
гIядатуначил педагогунала, воспитательтала бархбас 
кабизахъес ибси мурадличил нушани мугIяллимтачил 
ва воспитательтачил ихтилатуни дурадеркIира, суал-
ти хьардаира. Ахтардлумала баянтани чебаахъили-
ван, 80 процентлизибти педагогунани игитдешла 
гIядатуни сегъунти сарил балули ахIенри, илди па-
триотизмаличил дирхахъулри. Школализиб бяркъ 
бедлугнила тяхIяр-кьяйда имцIаливан дурхIназир 
ВатIайчи диги адикьниличи сари дяхIчиаибти. 
ВегIла крайличи диги адилкьниличи, игитдешла 
гIядатуни пайдаладирес гIягIниси биъниличи пикри 
бяхIчииули ахIен. ВатIа ва вегIла миллатла тарихла 
хIурматбирахъес бурсихIебиралли, дявила, бузери-
ла гIядатунала ва гьар бархIила игитдешла мягIна 
хIергъихъалли, дурхIназир ВатIайчи гьарли-марти 
диги адикьес хIейрар. ДурхIни биштIали лебай илда-
зи гьар секIал гIячихъли иргъахъес чебиркур. 

Адамли, сунела гIямрула гьунчир, декIар-декIарти 
бутIни ихъути сари. Чедирти классунала дурхIнас 
игитдешла-патриотизмала ва адаб-хIяялашалси 
бяркъ бедес гьамадли саби. Илдани, бехIбихьудла 
классунала дурхIнаниванра ахIи, анцIбукьунала ва 
баркьудлумала мягIна иргъули саби, илкьяйдали 
масъулти ирзнилизирра жавабкардеш дихули сари. 

Чедирти классуназиб бучIути дурхIни хьулани-
кьасанани бицIили бирар, чула челябкьлаличила 
пикрибикIар, сагаси секIал якьинбарес, хIялумцIлаби 
дурадуркIу. «Жагьдеш мицIирдирахъуси цIализир 
сари адамла хIял-тIабигIят кадилзути. Адамла 
уркIилабси цIа билшахъес, илизивад урухкIес, 
жамигIятлис ил урехиласи виънилизи халирес, уруз-
хIяцIирес асухIебирар, иличи ургIебли, жагьси адамла 
рухIлизи хьурадирути секIултачи хIеруди бузахъес 
чебиркур», - белкIунсири К.Ушинскийли. Ил багьандан 
ВатIан кьяшмачи тIашбилзнила ва гьалабяхI башнила 
тарихлизир чула зилантани дурадеркIибти игитлати 
гьунартачил мурхьли тянишбиахъес илдас имкан 
бедни дебали мягIничебси саби. 

ГIякьлули, хIяланани ва яхIли диъни алкIахъути 
гъабзадеш балес гIягIниси саби уршбани ва рурсба-
ни. ИшбархIи нушала улкала жамигIятлис халкьла ва 
ВатIа гIяхIдешлис игитлати баркьудлуми дурадуркIути 
адамти хIяжатли саби. ИмцIаливан игитлати гьунарти 
дурадуркIули бирар жамигIятлис ва улкалис къиян-
ти замунтазир. ЧебяхIси ВатIа дергълизирра илис 
гIергъити дусмазирра улкала халкьли дакIударибти 
дявила ва бузерила игитдешла мисалти мекелли дахъ-
ал сари. Илдачибад акIубтира гIилмулизир, спортли-
зир, космос руркънилизир, заводуни-фабрикабазир, 
шагьурти ва гьундури лушнилизир сархибдешуни 
диахъниличибли машгьурбиуб. 

1999 ибил дуслизир къачагъунала ярагъладиуб-
ти кьукьни Дагъистайзи духIнадерхурхIелира дагъи-
станлантани игитдеш ва гъабзадеш дакIударибтири. 
ИтхIели республикала миллатуни цадиубли, халкьла 
азаддеш ва улкала хъархIерагардеш датахъуртири. 
Чумра  гъабза Россияла Игитла уличи лайикьбикибти-
ри, гIяхIцад дубурланти ордентачил ва медальтачил 
шабагъатлабарибтири. 1999 ибил дуслизир кадикиб-
ти анцIбукьуназир дагъистанлантани дакIударибти 
гъабзадешличи пикри бяхIчиаили, В.В.Путинни ибси-
ри: «Россия ва чула ванзурби чIумали далтахъни че-
биули, Дагъистан ва дагъистанланти гьатIира цIакьли 
дигахъес вехIихьира». 

ИшбархIи Украинализиб бетурхуси Россияла дя-
вила хасси балбуцлизир дагъистанлантани ВатIайчи 
дакIудирути дигили декIарси мер бурцули саби. СВО 
бехIбихьибла дагъистанлантиван Россияла Игитла 
уличи лайикьбикибти бахъал агара улкала цархIилти 
регионтазиб. Ил анцIбукьличи Дагъистайра халаси 
пахру бирули саби.

Дагъистайзибад 61 СССР-ла Игит, 50-цад Рос-
сияла Игит, 30-йчибра имцIали Бузерила Игит ду-
рабухъун. Иличибли багьесли саби нушала респу-
блика цIакьси биъниличила. БелчIудила-бяркъла 
башрилизиб иличи, нушала халкьла гъабзадешличи 
хасси пикри битIикIес чебиркур. ДурхIнази мурт, 
чинар, сегъунти анцIбукьуназир илдани гъабзадеш 
дакIударибтил аргъахъни дебали мягIничебси саби. 
Иличибли хала бегIтала игитлати гьунарти кьиматла-
диресцунра ахIи, чулира илдала дурхъати гIядатуни 
даимдарес хIядурли бирар.

Нушала библиотекабала кьасурбачибси тарихла-
край руркънила литература игитунала умачибли 
давлачебси саби, чузибадра чеалкIути наслубани 
гIибрат касести. Амма, гIергъити дусмазиб, ил лите-
ратура школала программализи кабурхахъули ахIен. 
Ил школализиб руркъяхъуси биаллири, дурхIназир 
ВатIайчи диги адикьес кIиркали гьамадли бири. 

Игитдешла 
гIядатуни ВатIан 
дигахънила ва 
гъабзадешла 
хьулчни

Муса МяхIяммадов

70 дусличи гъамли дарх 
гIямру деркIибси дила гIямрула 
рархкьяс хасбарибси назму 
газета бучIантасра гьалаббир-
хьулра:

Хапли къаршидикибти
АхIенри гIямрулизир, 
Унраличир акIубти
Сарригу ца шилизир.

Жагьдешла жи бакьили,
Жавабличи кайзурра,
Аллагьла амруличил
КIелра хъайчикатурра.

ВерхIцIали дус ца ганзли
ГанздикIули дирира,
ВерхIцIали дус ца шайчи
ХIердикIули лушира.

Гьаман лякьирдикIули,
ХIейахIелра думсули,
Бири тIягIямагарли
Хъулир цундухъунхIели.

Дила абдал масхурти
Рируцад чекасири,
Абадла дазу бихIес
Риради махрикIули.

Нушала гIямру-дигай
Сари дикIахIеллира,
Илизиб гьеч агара
БалкIдеш камси биалра.

Нушачила бугьути
Бургар шаб ва дурашаб.
Саби арали батаб
Биахъес нушаван шаб.

Дигуси хьунуйчибад
Бирар дигути дурхIни,
Илди багьандан сари
ДуркIути нуни бурхIни.

Аллагьла уркIецIи саб
Нушаб рурси гибнира,
Сунела ряхIму сабри
ХIябал дурхIя акIнира.

Бири замана жагьси,
Айгъирван тимхъси, багьси,
Ургьур лайбакIес или
ДугIли пикривикIуси.

ГIяйиб набчиб хIебурги,
Чевсила пикри бурги,
ДуцIарти дигайла хIял
Багьни дигули урги.

ДурхIни урузбиэси
Бунагьлизи хIейкира,
ДяхIлизи хIерхIеэси
Баркьуди хIебарира.

ЦабехIлис МяхIячкъала
СабхIели дуб дунъяла,
Нушани къяйцIдарира
Мер-муса тамашала.

Давлара масра гьанни
ИнжитхIедарра жанни,
Дузи дурги бургира,
Абикьурра наслура.

Шила юртлизирхIелра,
Дурашар дирухIелра
ГIяхIялдеш дарри хIуни,
ГIур хъумхIертесли гьуни.

Хъулиб лебси-агарси
Нушала саб хIялалси,
ДучхIевчира мургьи-арц,
Шалали абулхъиб Бац.

Дахъал дучибси-декIар
ВирхIейрар вахъ разили,
Лебси биуси вирар
ТалихIли кIапIуцили.

Нушала лебси давла:
УркIилис гIязиз авлад,
Ши-бухIнаб узи-урши,
Ши дураб юлдаш-тяниш.

Дурхъаси дила Аллагь,
Балга ца саб вабиллагь
БихIен дила биштIати,
Гьуни-гьуйчиб тIутIути.

Гьинтаван гьалакхIели,
Жагьти арбашар бучIес,
ХIед кьадардиуб илди
ДурхIни някълабли делчIес.

Агь, дила гIязиз Зазай,
ХIегьурригу дед-Мазай,
Диур дургар дагьурти,
Се дирутив имцIати.

ГIямрула гIела гIебшни
Гъамсадиубли сари,
ГIела гIебшнила цIедеш
ДегIла мурити сари.

Бири хIела напакьа,
ЦIумла бикьади тIама,
Някъ хIебарили кьакьа
КамхIебарри садакьа.

Дила гьалжан, дила жан,
Жагьаннаб гьарахъбиран,
ХIябилра анцIбукьи леб
ХIу агарси иш дунъя.

ДИЛА ЗАЗАЙ 
ГЬАНРИРКАХЪУЛИ

ХIЯБИЛРА 
АНЦIБУКЬИ ЛЕБ

«Галгаличибад цIедеш гьа-
рахъли кахIебиркур» би кIу-
ливан, Кьурбан ГIялиевич ГIя-
лиевла дурхIнира, авалра узи, 
тяп чула дудешгъунти жами-
гIятлис, ВатIайс багалати 
адамти, гIяхIгъубзни бе таур. 

ГIямрула сегъунти-дигара аги-
кьяйдализи бикибти адамтас 
кумекбарибти анцIбукьуни 
хIисаблизи касес хIейрар, 
сенахIенну ГIяли Кьурбанович 
ГIялиевла гьар бархIилати 
гIямру халкьла масъулти 
ирзниличил дархдасунтири.

ИшбархIиличи бикайчи Руслан 
ГIя лиевич ГIялиевли бу зе ри-
ла  майдайчир сархибти че-
диб  де шуни диаб, ил ваибти 
са  нигIятлашалти ахъанайти 
диаб, лерилра чекайзурли, 
бамс  ри хIе балули узниличил ва 
тIа  лаб    кардешличил диахъубти 
са ри.

Азадси тема

Руслан ГIялиевич хала дудешли ва ду-
дешли  буцибси бархьси гьунчивад гьача-
малра чеввалкIунси ахIен. Сунела неш Майя 
Айгубовна ГIялиевала гъай хIясибли, Руслан 

виштIахIейчивадал чеветаибси, гьар секIайчи хIеруди 
дакIубируси, цархIилтас кумекбирес дигуси урши 
сайри. ВиштIахIели ва гьанна Руслан нешла пахрули 
ва хъарихъли ветаур. ПахрухIебареси урши ахIенри 
Руслан ГIялиев. Ахъушала шила 1-ибил школализив-
ра бегIлара ункъли учIусири. Школала мугIяллимтас 
Руслан гIяхIси, учIан виънила дуравад, гIибратчевси, 
гьар шайчивад гьалавяхI арякьунси учIан сайливан-
ра дигахъи. Руслан ГIялиевла урус мезла ва литера-
турала мугIяллим илини бусягIят секIал балниличи 
тамашарирусири. Руслан цархIилтазивад сунела ка-
бизалачердешличил, белчIудиличи ва гьарил баркьу-
диличи чекайзурдешличил, черяхIти къиликъуначил 
декIарулхъусири. Дудешли хъалибарглизир кади-
захъурти низам-кьяйдала дазурбазивад дурахIелхъи. 
Сай-алав кадиркути секIайчи пикри бяхIчииънили 
илала хIял-тIабигIятличи халаси асар бирулри. Илис 
виштIахIейчивад мицIираг, арцанти дигахъи, ил ба-
гьандан хъулир хIердирути гIярми камхIедири. Или-
чивли виштIаси урши цархIилтачи уркIецIичевсили, 
малхIямсили халаваиб. Илгъуна урши бегIтасра 
дурхъаси савгъатгъуна ветарар. Бяркъчебти, гIяхIти 
дурхIни ухънаваибхIели, сукъурсилис хIулбала ша-
лагъунтили бирути саби. ХIера, Русланра бегIтачи 
уркIи изуси, сунела зягIипси дудешличи уркIецIи 
дакIубируси урши сайри. Илгъуна урши виахъес ле-
билра бегIти хьулбикIар. ГIяли Кьурбановичла ара-
деш нукьсанбикили, 15 дус зягIипли калунсири. Ил 
жявли, 68 дусла гIямруличив ахиратла хъули арякьун-
сири. Дахъал дусмазиб зягIипси дудешличи хIеруди 
барибсири Руслан ГIялиевлира. Иличивли ил сегъуна 
адам саял аргъес вирар.

Р.ГIялиевли шила хозяйствола университетлизиб 
ункъли белчIуди хъараахъур. Илис гIергъи Руслан 
ГIялиевичли Москвализир РФ-ла Президентла аппа-
ратла гьаларти пачалихъла къуллукъчила черяхIти кур-
сани тамандариб. Руслан ГIялиевич финансунала шай-
чибси Министерстволизив узули, ДР-ла экономикала 
ва мер-муса гьаладяхI дашахънила Министерстволис 
бекIдеш дирули калун ва илис гIергъи ДР-ла Прави-
тельствола Председательла цаибил заместитель вариб. 

Руслан ГIялиевич лебтанилра санигIятлашалти 
черяхIти устадешличилси, гьала тIашдатурти мура-
дуни ирзуси, жавабкарси адам сайливан валуси сай. 
Илдигъунти ва цархIилти черяхIти адамдешла  къи-
ликъуни лерни багьандан ил сай-вегIти цIакьаначил 
гIядатласи специалистличивад гьала-гьала эконо-
микала министрли, гIур биалли республикала Пра-
вительствола Председательла цаибил вице-премьер 
ветаур ва финансунала-экономикала шайчибси блок 
къелгIеббикули сай. Илгъуна черяхIти жавабкар-
деш тIалабдируси къуллукъличи лайикьхIерки ил, 
гIядатласи, цархIилтачивад декIархIелхъуси адам 
виалри. ИшбархIиличи бикайчи Руслан ГIялиевич 
ГIялиевли бузерила майдайчир сархибти чедибдешу-
ни диаб, ил ваибти санигIятлашалти ахъанайти диаб, 
лерилра чекайзурли, бамсри хIебалули узниличил ва 
тIалабкардешличил диахъубти сари. СанигIятлизиб 
гьалабяхI арбякьунти адамтала цархIилван биэсра 
хIебирар. СенахIенну илдани бируси хIянчи хъатлаб-
ван, лебтанилра чебиуси саби. Дахъал дусмазив ва 
гьаннара Руслан ГIялиевли мекелли халаси хIянчи 
бирули сай Дагъиста финансунала шайчибси кьяли 
гьалабяхI арбикути асарчерти далдуцуни ва тяхIяр-
кьяйда алкIахънилизир бутIакьяндеш дирули. Ила-
ла мурхьти багьудлуми, дусмадли касибти сани гIят-
лашалти устадеш ва сегъунти-дигара масъулти арзе-
сти мурадуни гьаладирхьес имканти лерни багьан-
дан, ташмишдеш агарли, республикала экономикала 
хIекь лизирти гIямру гьаладяхI дашахъниличи вирхес 
вирар.

Нушала улкали дявила хасси балбуц дурабуркIуси, 
къиянти аги-кьяй дализивра Руслан ГIялиевич бегI гьа-
лав ВатIа патриот сай. Илала кIелра уршили ВатIа гьа-
лабси дявиласи чебла ихъули, гIярмиялизиб къуллукъ-
бирули саби.

Руслан ГIялиевичлис нушани гьатIира черяхIти 
санигIятлашалти чедибдешуни, сархибдешуни дул-
гулра! Сунела кайцIуси гьарил ганзлизив, баркьуди-
лизив ил ЧевяхIсини гIевурцаб ва сунела гъамтачил 
барх илис къаркъагъуна арадеш бедаб! Илдигъунти 
гIяхIгъубзни Дагъистайзиб имцIабикIаб, сенахIенну 
илдазибад саби нушала челябкьла шаласи бетарнира 
дигахъуси…  

Марлирагу, биштIаси макьалализиб ГIялиевхъала 
наслула чедибдешуначила, хъалибаргла лебилра вакил-
тачила бурес гьамадли ахIен, биалра, цархIилтачилара 
къантI-къантIли бурес лайикьли саби. Лебилра узбала 
гIямру хIясибдаралли, илди бамсри хIебалули бузути 
зяхIматчиби биъни чебиулра. ИшбархIила гIямрулизиб 
илдигъунти камли къаршибиркур.

ГIялиевхъала хъалибарглизив кIиэсил урши сай-
ри ГIялиев Хизри Кьурбанович. ГIяли Кьурбановичли 
кьяйда, Хизри Кьурбановичлира Избербашла шко-
ла-интернат мургьила медальличил таманаибсири. 
ДГУ-ла физико-математический факультет хъараахъ-
урли гIергъи Хизри Кьурбанович илав ассистент ве-
таур. Дусличи-дус багьудлуми чеимцIадирули, сани-
гIятлашалти устадеш чеахъдикIахъули Хизри Кьурбано-
вичлира гIимула ахъанайти сунечи мутIигIдикIахъулри. 
Гьала-гьала Х.Кь.ГIялиев старший преподаватель виуб, 
гIур физико-математический гIилмуртала кандидат-
дешла диссертация защититьбарибсири.

Камти гIямрула ухIнав Хизри Кьурбанович, 
цархIилтани лерил гIямру ва дахъал дусми харждарили 
бируси, мекелли халаси хIянчи бекIбарес бажардии-
кибсири. Илини Москвализиб, МГУ-лизиб сай докторла 
уличи лайикьикахъибси диссертация защититьбариб, 
профессор, сай узуси факультетла физикала (твердого 

тела) кафедрала заведующий ветаур.
Бурес чебиркур, Хизри Кьурбанович гьалабра гьан-

бушиливан, МухIела шилизивадси цаибси доктор, про-
фессор сайри. Ил 55 дусла гIямруличив ахиратла хъули 
арякьунсири. Сунени сай ахIерахIейрули, бекIгьавли 
хIянчилизи ухIнаахъили, бамсри агарли узуси физика-
ла шайчивси гIялим сайри ил. Илини макьлатIисдешла 
майдунти (поляби) руркъусири.  Мурталра радиацияла 
ругертала асарлиу виркнили, ил жявли зягIипикибсири. 
Сунела арадешлис зарал бетарни балукъира, илца-
дра гIилмуличи иштяхIси, дигили вицIибси, физикала 
гIилмулизир сагадешуни абхьес гьуцIси ва гъаргъ-
си гIялим сайри, ил багьандан мурталра  гIилмула 
хIянчурбази вархили вирусири. Илини делкIунти ва 
гьаргдарибти гIилмула хIянчурби Россиялизирцун 
ахIенрину, дурала улкнала – Америкала, Германияла 
ва цархIилти улкнала гIилмула журналтазир дурадул-
хъутири. ИшбархIира аргъбаибтили кавлули сари илди, 
сагакьянчидешли дицIибти гIилмула хIянчурби.  Хизри 
Кьурбанович мицIирли калунси виалри, илини гIурра 
сегъунти сагати майдунти гьаргдирил, сегъунти ахъа-
найти сунечи мутIигIдикIахъил чили бала… 

Хизри Кьурбановичла гIилмула бузерила гьуни 
илала студентли вирули калунси, физикала шайчивси 
пагьмучевси гIялим Ахъай Кьурбанович Муртазаевли 
лайикьси даражаличиб даимбирули сай. 

Х.Кь.ГIялиевли сунела хьунул ГIяшура Рашидовна-
личил барх ца уршира хIябал рурсира абикьур, гIяхIси 
бяркъ бедиб, чебяхIси даражала белчIуди касахъиб. 
ГIяшура Рашидовнани ДГУ-ла биологический факуль-
тет таманаибсири ва гьаннара илини МяхIячкъалала 
школабазир биологияла  дурсри кадирхьули сари. 
Урши алкIукад зягIипси виъниличи хIерхIеили, илра 
чебяхIси даражала белчIудиличил вегIиубси сай. 
Хизри Кьурбановичла рурси ЖумягI Хизриевна 
тухтур-гинеколог сари ва ДР-ла хъалибарг ва дурхIни 
алкIахъуси реабилтацияла центрлизир рузули сари, 
ХIялимат Хизриевна - филологияла гIилмуртала канди-
дат сари ва Москвализир, вузлизир дурсри кадирхьу-
ли сари. Залму ГIялиева филолог сарри, зягIиприкили, 
гIямру къябдердес  гьалар университетлизир мето-
дистли рузули рири.

ГIялиевхъала наслуличила макьала лукIухIели, 
лебил хъалибаргличила баянти гьаладихьибси, наб-
чил ихтилатбарес кьабуликибси хIябэсил узи — Ну-
райкьади Кьурбанович ГIялиев баркаллала дугьба-
чи лайикьли сай. Авалра узбазивад гьанна левалси 
ил сай. Иличил сунела узбачила, дудешличила ихти-
латбарес къарширикибси нуни аргъира, сегъунти ка-
бизалачебти, халаси яхI-ламус, рухлашалси цIакь ва 
пасихIдеш дархти хъалибарг сабрил ГIялиевхъала. 
Адамла куц-кабизлизир, сипатлизир ил сегъуна 
адам саял бекIлидиубти къиликъуначила белчIес 
вируси сай. Марлира, илди узби наб даршдусмазиб 
тIашти, сабурла, яхIла дубуртачи мешубикиб. Илдира 
дубурти кьяйдали, гIямрула имтихIянти чекайсули, 
къияндешунас мутIигIхIебикIули, гьалабяхIцун ба-
шули хIербирулри. Тяп илдигъунтили чебаира нуни 
ГIялиевхъала наслура, Нурайкьади Кьурбановичли-
чил гьунираибхIели.   

Н.Кь.ГIялиев сунела узби кьяйдали, Избербаш-
ла дубурлантала школа-интернатлизив учIули калун. 
Ахъушала  шилизиб илини урга даражала цаибил 
школа арцла медальличил таманбарибсири. Школали-
зив ца дус пионервожатыйли узули калун. БелчIудила 
сагаси дуслизив Н.Кь.ГIялиев ДГУ-ла физический фа-
культетлизи керхур ва сархибдешличил белчIуди та-
манаиб. Нурайкьади Кьурбановичли декIар-декIарти 
хIянчурби, жавабкарти къуллукъуни дузахъули калун-
си сай, илхIелира сари-ургар дебали декIардулхъути. 
Амма гьар сагаси хIянчиличи шурулхъухIели, ил сага-
дан санигIятлашалти устадешличил вегIирусири, су-
нени гIямру деркIайчи бузахъули калунси кьяйдали, 
санигIятлашалти дигIяндешуни руркъи, чинав узули 
калалра черяхIти устадеш чедиахъи. Мисаллис, Ну-
райкьади Кьурбанович ТIебекмахьила урга даражала 
школализив узули калунсири. Баягъи школализир или-
ни сегъунти-дигара дурсри кадирхьули вири: матема-

тикала, астрономияла, физикала, биологияла, химияла 
ва цархIилти. Илкьяйдали Ахъушала урга даражала 
школализив физикала учительли узули калун. 1972 
ибил дуслизив Нурайкьади Кьурбанович Ахъушала 
райкомла комсомолла секретарьли викIибсири. 2 дус 
илаб хIянчи барили, хIукуматла органтази оператив-
ный хIянчизарла къуллукъличи шурухъун. Нурайкьади 
Кьурбанович Лавашала районна КГБ-ла отделлизив, 
Ахъушала районна отделла начальникла къуллукъуни 
дузахъули калун. 

ДР-ла шайчибси КГБ-ла центральный аппаратлизив 
узули, Нурайкьади Кьурбанович полковникла уличи 
лайикьикиб. 1989 ибил дусла ноябрьлизив ил обком-
лизи живариб ва Ахъушала районна комитетла партия-
ла цаибил секретарьла выбортазир бутIакьяндеш да-
рахъес вархьиб. ИтхIели выбортачив хIябалра канди-
датлизивад Нурайкьади Кьурбанович чедивикибсири 
ва райкомла партияла цаибил секретарь ветаурсири.

90 ибти дусмазив Н.Кь.ГIялиев ДР-ла Правитель-
стволизи узес шурухъунсири. Нурайкьади Кьурбано-
вич ДР-ла Госсоветлизив ихтиюрти далтахъути ор-
гантала отделла заведующийла къуллукъличи катур. 
5 дус илини арагIебли республикала ихтиюрти дал-
тахъути кабизунала бузери къелгIеббикусири. 1996 

ибил дуслизив Н.К.ГIялиевли ДР-ла Госсоветла ва 
Правительствола председательла хъарбаркь хIясибли, 
Дагъиста тIабигIятла сурсатунала ва алавти мер-муса 
мяхIкамдирнила шайчибси Министерстволис бекIдеш 
дирес вехIихьиб. 2005-ибил дусличи бикайчи Ну-
райкьади Кьурбановичли баягъи Министерстволис 
бекIдеш дирули калун ва пенсияличи арякьунсири. 
Илис гIергъира Нурайкьади Кьурбановичли Дагэнер-
гола генеральный директорла заместительла къуллукъ 
бузахъули калун, ДГУ-ла юридический Управлениела 
ва урехи хIебирахънила шайчивси начальник вариб-
сири. 

Нурайкьади Кьурбанович 77 дус виубхIели, ара-
дешла аги хIясибли, хIянчилавад пенсияличи аря-
кьун. ДекIар-декIарти къуллукъуни илини черяхIти 
санигIятлашалти устадеш дакIударили, дузахъутири 
ва гьарил масъала кагибси хIерличил руркъусири.  
Нурайкьади Кьурбановичгъуна гьалабихьибси масъа-
ла бекIхIебарили, хIерзили, паргъатдеш хIебалуси 
пачалихъла къуллукъличивси гIур цархIил хIянчизар 
мажахIят, левли виэс. Илцадра тIалабкарси ва жаваб-
кардеш дихуси адам сай ил. Нурайкьади Кьурбанович 
запаслизивси КГБ-ла подполковник сай. Илала дура-
вад, Н.Кь.ГIялиев 2003-ибил дуслизив улкала Прези-
дент В.В.Путинна ХIукму хIясибли, генерал-лейтенантла 
уличил цугбиркуси, дебали жавабкарти ва пасихIчебти 
къуллукъла хIянчизартас ахIенси хIелугуси уличира 
лайикьикибси сай — Пачалихъла кIиибил даражала 
насихIятчи. Сай чебяхIси даражала пачалихъла къул-
лукъуначив узули кали виалра, илцадра гьарил адам-
ла даражаличи цугикили, халахIерхурли, уркIи гьарг-
ли ихтилатикIуси адам, камли къаршивиркур. Амма 
Нурайкьади Кьурбанович ва илала узби адамдешла 
черяхIти къиликъуначилти  декIарти адамти саби, ил 
багьандан хIякимдешла бару барили, илала  гIела 
дигIянбиркни илдачи гьеч хасси ахIен…

Нурайкьади Кьурбановичла 5 уршира ГIялиевхъала 
наслула у даимбирули, черяхIти къуллукъуначиб бузули 
саби. Нурайкьади Кьурбановичла халалгъуна урши Мя-
хIяммад ГIялиев Ахъушала районна федеральный судья 
сай. КIиибил урши – Тамирлан ГIялиев, сай-вегIси биш-
тIаси бизнес бузахъули, МяхIячкъалализив хIе рирули сай. 

Нурайкьади Кьурбановичла ургавсигъуна урши, 
Мур туз налогунала шайчибси инспекциялизив узусири 
ва 26 дусла гIямруличив къул лукъ  личибси хъарбаркь 
бетурхахъули, алхунсири.

Авэсил урши – ТIалхIят ГIялиевли ДГУ-ла юридиче-
ский факультет таманаиб ва ДР-ла шайчибси МВД-ла 
кабизлизив узес вехIихьиб, илкьяйдали нар-
котикуначи къаршидеш дируси наркокон-
трольла Управлениелизивра узусири.

АСИЛСИ МИНАЛА НАСЛУ

Дагъиста дунъяла арк 
бархьли ласбикIахъули

Камти гIямрула ухIнав 
Хизри Кьурбанович ГIялиев, 
цархIилтани лерил гIямру 
ва дахъал дусми харждарили 
бируси, мекелли халаси хIянчи 
бекIбарес бажардиикибсири.

Нурайкьади Кьурбанович 
ГIялиев гьалабла адамтазибад 
дебш касибси, къаркъала 
къалагъуна, чIумаси адам 
сай. БусягIятла замана илини, 
5-6 сягIят спортлизи ахъили, 
арадешлис пайдалати хасти 
упражнениеби дирули вирар. 

Аминат Мажидова,
МИКIХIИЛА ШИ

Хъумуртули ахIенра
Хала нешла хабурти,
Ну мицIирли лералли, 
УркIилизир кавлути.
Буркьунзала мягIнара
Гьанна бахъли хIебала,
Телефон-компьютерти
Илдани гIяхIил дала.
Буркьунза бирусири
БархIехъличил шилизиб,
ХIяйван-къача ибгили,
Унрачи бурци гьуни.
ХIянчира бузахъули,
Дурутири хабурти 
ГIямрула гьундурачир
Чедаибти, дакьибти.
Хъа регIли лухьутири
Картошка, къабакъ, хъара,
Илди агарли гIергъи,
Се буркьунза бирара?
Гьанбушиб хала нешли
Ца анцIбукь тамашала,
Бетаурси сунечил
Къадализиб БирхIела.
«Демжурти дургъби сарри, 
ХIердиэс къияннири,
Тупанг буцес бирути
Лебилра дявтазибри.
ИтхIели кабикибси
Ца анцIбукь леб уркIилаб,
Мурталра челукьули,
Башули хIулбала гьала.
Хъулир декь кадерхурли,
СягI анкIила бухили,
Аррякьунра шинкьани
БирхIела къадализи.
Набчи ярга баили,
Дила цIули делкьунра,
Иларти декьла хили
Ну тамай релкъахъунра.
ГIянручI-дугила манзил
ЧаррулхъухIели хъули,
Буциб БирхIела гьуни
КIел ахъти къаралдили.
Ну кьалли шакрикира,
ВатIа вершаби сабни,
Гьаббухъи дявлизибад,
ВацIализиб мер баргни.
УркIрухъи тIашризурра, 
Антэс рирхIерирулра,
Набзибад се гIягIнисил, 
Нуни балхIебалулра.
Цали хъямбариб тавра
Делкьунти декьличилси,
Итилил викIар набзи:
«Биаб гьуни гьамадси».
Сен-сен раирал хъули,
Гьанбиркули ахIен наб,
Бусулири биштIати
Гьарил чула ухьалаб.
Кариили рамсайчи,
Рисира, гIур гьанбикиб,
Чис кумекбариб вара
Нургъба иш дунъяличиб.
БиштIати абизурхIейс,
КьацI барес гIягIнилири,
Аммаки декь чинарад, 
Кайсутил хIебалулри.
Хапли гьанбикиб буслус
Хала нешли наб гибси,
ГIямал буунхIели саб
Илгъуна шишбируси.
Буслус бедили, декьла
СягI хира унрачибад,
КьацI буцIарси берцIира
Мухъарла декьлизибад.
ИтхIейчирад ардякьун
ГIяхIцад бузри ва дусми,
ДурхIни гушхIейахъубси
ХъумхIертис дурхъал буслус.
Рулгусра Аллагьлизи
Мадиаб или дявти,
Чумра адамла хъули
Хьурадариб шишимти».
Хала нешли хумарли
Ахъдуциб хIулби,хIеръиб,
Дила сурс-кьакьарлизи
Халаси гIянд кабииб. 

ХАЛА  НЕШЛА  ХАБАР

«МАДИАБ, 
ГЬАТIИ...»

ТАРИХЛА  БЯХIЯНИКАД

 П.Маллаева

«Дагъиста тарихлизир халаси мягIнала  анцI-
букьуни лер: 1920-ибил дусла ноябрьла 13-личиб, 
итхIелла Дагъиста тах шагьар Темир-хан-Шу рализиб 
(гьанна Буйнакъск шагьар) Дагъиста халкьанала цаи-
бил съезд бетерхурсири.

Илизир бутIакьяндеш дарибтири Россияла милла-
тунала къуллукъуназив узуси Нарком И.Сталинни. Или-
ни ил съездличиб Дагъиста автономия багьахъурсири.

1921 ибил дусла январьла 20-личиб лебил Рос-
сияла Центральный Исполнительный Комитетли 
Дагъиста сунела сабил бузуси (автономси) Советская 
Социалистическая Республика — ДАССР акIахънила 
хIекьлизибси ХIукму кьабулбарибсири.

Тарихлизир баянти кали сари 1722 ибил дусли-
зиб Петр I-ибилли Порт-Петровск шагьарлис — гьанна 
МяхIячкъала, хьулчи кабихьибси биъниличила. Кавказ-
личила, Дагъистайчила урусла машгьурти поэтуни ва 
писательти А.Пушкинни, М.Лермонтовли, Л.Толстойли 
делкIунти назмурти, повестуни дебали машгьурти 
сари. Илдани ва цархIилтира Кавказлизи, Дагъистайзи 
бакIибти машгьурти адамтани ишаб хIербирути дахъ-
ал миллатунар халкьла гъабзадешличила, адамдеш-
личила, гIяхIялдешличила лукIули, илди гапдирули, 
черяхIдирули буили саби. Октябрьла революциялис 
гIергъицун дакIили сари Дагъистайзи багьуди касес, 
гьарил миллатлис гьалабяхI башес цагъунти имканти.

Дагъиста автономия багьахъурси замана ишаб 
белкIес-белчIес балути адамти, гьайгьайрагу, дебали 
камли буили саби. Ил багьандан Москвали халаси пи-
кри бяхIчиаили саби Дагъистан мугIяллимтачил, тух-
туртачил, цархIилти специалистуначил гIеббуц ни личи.

МухIела шилизирадси машгьурси хьунул адам 
ПатIимат Аминовнани дучили калунти баянти 
хIясибли, 1921-1930- ибти дусмазиб Россиялизибад 
Дагъистайзи бузахъес бархьили саби 127 багьуди-
ла хIянчизар. 325 культурала хIянчизар, 246 тух-
тур, фельдшер ва медсестра. 1921 ибил дусличибад 
бехIбихьили, Ахъушала районнизи Россиялизибад 
бахъал специалистуни бархьиб, ва  илдазивад гьа-
рилли сунечила гIяхIтицун гьанбикуни калахъун.

БегIлара бахъал урусла учительти бакIили  саби 
MyxIeла шилизи — 2, Усиша — 25, Шукьтила шилизи 
— 20, Ахъуша — 16. Урусла мугIяллимти баиб СирхIяла 
бегIлара гьарахъти махьурбазира. Чинабалра илди хъу-
мартурли ахIен ва гIяхIси гъайличил гьанбуршули саби. 

Ахъушала шилизиб бузули калунти, чула гIямрула 
кьисмат дубурлантачил цабарибти пергер хьунул 
адамти хъумартес вирару: Алла Петровна, Алексан-
дра Тихоновна, Мария Павловна, Мария Петровна, 
Лидия Иосифовна, Екатерина Федоровна, Светлана 
Леонидовна, Наталья Николаевна, Надежда Серге-
евна - яхIла, сабурла, адамдешла шайчиб цархIилтас 
гIибратли бетаурти адамти сабри, бунагь-хатIа урду-
цаб чула! ИшбархIира Ахъушала шилизир хIеррирули 
лерси Надежда Федоровнас гIяхIси арадеш бираб. 

Дагъиста автономия багьахъурхIейчирад дикибти 
104 дусла духIнар сецад дарсдешуни кадикибал ну-
шала республикала тарихлизи делкIи сари. ЧебяхIси 
ВатIа дергълизир дакIударибти гъабзадеш багьандан, 
Советский Союзла Игитла у сархиб Дагъистайзибадти 
58 бургъанни, илдазибад 21 урусла миллатла сабри.

ВегIла районничи, халкьличи уркIи изули, адамта-
чила къайгъи дакIубирули узалли, дахъал гIяхIти дарес 
вирули виъни гIячихъбирули саби, гIергъиси замана 
Ахъушала районнизир детурхути хIянчи пикридарал-
ли. Ахъушан ГIяли-ХIяжи вашули калунти, Хала мижит-
лизи лявкьути гьундури гIяхIдиахъубли, шаладиахъуб-
ли, бахъ къугъаси агиличи душили чедаибсини иргъу, 
ишаб бекIдеш дирути адамти сегъунти сабил.

Устаз ГIяли-ХIяжила гIякьлули берцахъили 
саби Дагъистан ахирагарти дявтазибад, сарира 
чехIедуркъес гIямалагарти, эгер Дагъистан туркана-
ла яра цIубабала шайчи кабизурли, большевикуна-
чи къаршидеш дарибти диалри. СягIид Габиевли ил 
анцIбукьличила ишкьяйда белкIи сай: «Баркалла биаб 
Ахъушан ГIяли-ХIяжис! Илини Дагъистан берцахъиб!»

Ахъушала районнизибадти цархIилти машгьур-
ти адамтала — ХIяжимурад ГIямаркьадиевла, Расул 
Мя хIяммадовла, Сумен Кьурбановла, Сагид ГIяб-
дул лаевла, РажабгIяли ГIямаровла, Хизри МяхIям-
мадовла, Ильяс ХIясановла, МяхIяммад Чартаевла, 
МяхIяммад МяхIяммадгIялиевла, ХIясайни Абакаров-
ла, МяхIяммад ХIясановла, Писки МяхIла, МяхIяммад 
БяхIяндовла, МирзахIяжи МяхIям ма довла, ГIяйшат 
Жарбаевала, ХIяжипатIимат ЯхIъяе вала, Загьидат 
МяхIяммадовала, ПатIимат ГIябдуллаевала, ПатIимат 
ГIисаевала, Хамис Казиевала, Хамис ШяхIбановала, 
Зайнутдин МяхIяммадовла, ХIянипа ГIямаровла, 
Ахъай Муртазаевла, Социалист Бузерила Игитунала, 
ЧебяхIси ВатIа дергълизиб ва Дагъистан кьачагъуна-
зи батахъес 1999 ибил дуслизиб бургъули калунтала, 
ишбархIи чула хIянчила мерличиб чебетаили бузута-
ла пай лебси саби 104 дусла бухIнаб Дагъистай бузе-
рила ва гъабзадешла гьуни ахънилизиб.

Ахъушала районна бекI МяхIяч ГIяб дул каримовли, 
ДР-ла Халкьла Собраниела депутат Нагьбар Кьурба-
новли, даргала гимн цалабяхъибси ХIямшимала шили-
зивадси МяхIяммадзапир ГIяб  дул лаевли, жигарчевси 
жамигIятла вакил Мя хIям мадзагьир МяхIяммадовли, 
районна хьунул адамтала Советла председатель, рай-
онна бекIла заместитель Эльвира ХIясанхIусейновани, 
мугIяллимтани, тухтуртани, спортсментани, шила хо-
зяйствола, культурала хIянчизартани, районна хIурмат 
ахъбуцес бируси къайгъи чебиухIели, халати наслубала 
баркьуди жавабкардешличил даимбиубли биъниличи 
вирхесли саби.

 «Дагъиста гьуни-Россияличил барх саби, ил гьун-
чибад чеббалкIалли — Дагъистан агарбирар. Иличи-
ла хъумартес асухIебирар Дагъистайзив хIерируси 
гьарил адамли!» — рикIули рири гIякьлучерси хьунул 
адам ПатIимат Аминовна, бунагь-хатIа урдуцаб сунела!

ИшбархIи ДР-лис, арагIебли Россиялис кьяйдали, 
гьамадли ахIенси манзил чебуркъубли саби. Дявила 
хасси балбуц бехIбихьибхIейчирад Дагъистайзибадти 
гIяхIгъубзнани илизир бутIакьяндеш дирули саби. ВецIну 
хIябра гIяхIгъабзани Россияла Игитла у сархили саби. 
Дагъиста нешани, хьунул адамти  даршуси челябкьлали-
чи, чедибдешличи бирхаудиличил хIербирули саби.

Нушала гьуни 
Россияличил бархХулал ЖумягI

Жяв-жявли таманбиаб,
Кахси, жан къябиул дергъ,
Чула дурхъал ВатIайзи
БегIтачи, хъулибтачи 
Душман тIутIуварили, 
Чедибдешра сархили,
Чарбухъабгу жагьилти
БекIла чедибси закра 
Даим гIячихъли калаб,
Гъагултани цIудара
Гьачамалра мабуцаб, 
ЧеалкIуси наслули, 
Дургъби бекIлил мадагьаб,
ЖагIялла бархIиличи, 
Умут бекIлил мабишаб
Дунъя даршули бихIес
Пачнасра дагьри дедаб. 

ЖЯВ-ЖЯВЛИ 
ТАМАНБИАБ

БЕКIЛА ЧЕДИБ 
 ДАРШУСИ ЗАК БИАБ!

Сагал Дуслис дигулра
Гьар секIал гьардизурли,
УркIиларти кьасани 
Гьарилла детерхурли.

Дигулра марти дигай
Кьабултили диубли,
КарцIайли къагъбарибти
Даим бархли биубли.

Дигулра гьарил хъулиб
Кьумурлаб кьацI биубли,
Чархла кьуват булъути
Излуми хIедиубли.

Дигулра неш ва дудеш
Лебталалра биубли,
ЦIуръати ва ятимти
Цалалра хIебиубли.

Дигулра талихI бархти
БурхIни имцIадиубли,
Гьими-кьяс ва пашмандеш
БуцIар цIали дигубли.

Дигулра бекIла чедиб
Даршуси зак биубли,
Дунъяличирти улкни
Даршули хIердиубли.

БяхIмуд Булатов

ДИЛА ДУРХIЯДЕШ
Гьандиркур наб дурхIядеш 
Бац-БерхIиван шалати,
ДуцIрумлизиб зурхIябван
ВерхIел рангли рурхIути.

ХIябилра дири рикIус
БурхIни нушаб разити,
Гьаннала заманаван
ДецI-шишимти агарти.

Лебилра биштIа дурхIни
Цайкьяшмали дуцIбикIи,
БерхIи гIелабикайчи
Кьакьалаб хIязтабиркьи.

Гьаннала дурхIналаван
ВерхIел азихъ хIедири,

КьацIла бутIаличил барх
Кьякь чакар гъиртIир би ри.

ИшбархIиван гьанбиркур
Дила гIяхIти унруби,
Ца хъулиб хIербирути
Узби-рузбиван бири.

Цаличи ца дашира
Ца кьумурлар дукира,
ХIела-дила ибси гъай
Се ибсил хIебалира.

ИшбархIила дурхIни саб
Нешла мез хIедалути,
Айфонтазирти хIязтас
ДурхIядеш дарсдирути.

Дигахъира чардарес
Дила гIяхIти дурхIядеш,
Гьаннала биштIа дурхIнас
Савгъатлис пешкешдарес.

Хадижат МяхIяммад-Расулова

ХIЯБИЛРА 
ДИГАХЪИРА

ХIябилра дигахъира
Хала нешла хабурти,
Нуша диштIа дурхIнази
ИштяхIличил дурути.

Агарти дураллира
Нуша дирхарутири,
КьацIли хIедукахIелра
Гушдеш хIедалутири.

ХIулби лихIби дарили
Нуша лехIирхъутири,
Илини се буралра
ГIебасес гьалактири.

Дигахъира хала неш
Дунъяличир калахъес,
Дурути хабуртачи
БиштIати хIулбуркIа хъес.

Сепайда, дунъялара
Илгъуна цIакь агара,
Хала нешла хабурти
Дурусира агара.

Казимбек Рабазанов

Баисара набчи 
савгъат?

САГАСИ  ЖУЗЛИЗИБАД

Сабурра духудешра ца нешла рузби сари

НАЗМУРТИ  ДИГАНТАС 

ИшбархIиван гьанбиркур

Муса МяхIяммадов, 
ХIЯМШИМА

Гьалабван Россияла жур налистунала ва 
пи са тельтала Союзла член ГIяйшат Мя-
хIям  мадовала «Масхурти, хабур ти, ибкь-

дешла бел кIани» бикIуси сагаси жуз дура бу хъун.
ТIантIала школализив 

урус-дар ган мезла учи-
тельли узухIели, ГIяй шат 
МяхIяммадова набчир ру-
чIули рири. Гьа рил сагали 
дурабухъунси жузра или-
ни набчи биахъули рирар. 
Илини гьанна верхIел жуз 
дуракаили сари. Ну илис 
уркIи-уркIилавад баркалла 
викIулра. Илала сагаси жуз 

нуни ца гьигьла манзиллизиб, белчIунра. Илала 
халали ахIенти белкIаназир адамтас багаладиэсти 
гIякьлула дугьби лер. Жуз урус мезли белкIи саби. 
Ил бечIунси пашманхIейрар.

Илизибад ца хабар дарган мезличи шурбатур-
ли, хIушаб белчIахъес гьалабирхьулра, хIурматла 
газета бучIанти.

САБУРРА ДУХУДЕШРА 
 ЦА НЕШЛА РУЗБИ САРИ

ХIербирули кали саби мурул-хьунул. Мурул 
ХIяжи вайти хасиятунала адам уили сай, держли 
ужуси, къяйцIу, къалмакъарчи, хьунуйс хаиндеш ди-
руси. Илала чумал хьунул лебли саби. Илдазирад ца 
черрикIибси руили сари. Сунела шел дурхIяра жага-
си хьунулра лебли биалра, илини гьаман унра шили-
зирси хьунул адамличил замана буркIули кали сай.

Илала дурхIнала неш паргъатси, малхIямси, 
тIентIра гьимхIебуркIахъуси хьунул адам сар-
ри. ХIяжис гIяхIбилзути хьунул адамти иличиб 
дукаркIули буили саби, сунени сунела хIурмат 
хIебирусилизи, мучлаагардеш чекайсусили-
зи халрирули кали саби. Колхозла авлахъла 

хIянчиличи барх 
дурабухъунхIели, 
хIерейс кьацIли бу-
кес кабиили саби. 
Хьунул адамтазирад 
ца рикIули сари: 
— Барият даргала 
дугьби лерти сари, 
яхI, пахру, вегIла 
хIурмат вегIли бир-
ни, хIела илдигъун-
ти пикруми леру?

— Лер, гIягIнидикибхIели илди пайдаладарес-
ра балас. Сен хьарбиулри?

— СенахIенну хIела мурул се аварали виркьал-
ра, бухъна къабакъван, селра хIебиубсиван пар-
гъатли руулри. Илкьяйда биэс бирусив?

— Нуни далулра ва чедиулра илала авара, амма 
селра барсбарес рирули ахIенра. Чина вашалра, 
чичил къаршииркалра ил набчи чарирули сай. 
Масала хя пикрибарая. Хужаимли ил баткайули 
сай къяцIбухъахъес, ил цархIил мерличиб ита-иша 
сунтIбухъи, къяйцIбухъи, хужаимличи чарбулхъули 
саби. Тяп илдигъунти саби цацабехIти мурул адам-
тира. Гьаман ил нуни шинжиртази вигьи хIерварес 
рирули ахIенра.

— ИлкIун унра шилизирси хьунул адамлис гIя-
хIизурли сай. Иличи хъайчикайэс хьуликIули сай. 
ХIу ни урхьулрив иличи?

— Аркьули виалли нуни се бариша, гужли ил 
тIашаэс хIерирус.

— ХIела сабурличи ну тамашарирулра Барият!
— Дила сабур лебтасалра биур. Даширая тIа-

ши эхIе иш ихтилат, Барият лебтачилра дигиличил 
хIер ризур ва кьацIличира нусиличира някъ гьаба-
тур.

ХIяжи биалли унра шилизирси хьунул адамли-
чи гечиэс хIядурикIулри. БархIехъ хъули чариубли 
лебилра хъалибарглизи сай аркьули виъниличила, 

амма дурхIнас бируси кумек тIашхIейъниличила 
бу риб.

— Гьарли-марли нушачивад хIу аркьулрив? – 
хьарбаиб Бариятли.

— ГIе гьарли-марли аркьулра.
Бариятли сунела халасигъуна рурси жирарили 

бурушра, гIяналара, юргъанра, кадухахъес буриб.
— Се дирути илди? — хьарбиули сари рурсили.
— ХIези ибси бара, — рикIули сари неш. Рурси-

ли буруш-гIянала хиб.
— ХIяжи, илди хIед сари, аркьухIели дарх каса, 

рикIули сари Барият муруйзи.
— Наб се дариша илди? — викIули сай ХIяжи.
— ХIу шери аркьули виадли, селра хIебухили, 

дацI някъбачил аркьяду? ДацI някъбачил укьядли, 
хьунуй селра агарли, дацI някъбачил вакIибси сай 
или даим уркъубирхъули кавлан. Бурушличил дарх 
хIед берк-бержра кадирхьис нуни.

— ХIяжи хьуна баркьудили пикриухъахъун. 
Хъуливад дураухъи папрус пIагьбариб. Сунени би-
русиличи пашманиуб. ДурхIнала гьалав урузиуб. 
Сунела духуси, сабурла регI хьунуйчи чарухъун ва 
черрерхахъес тиладибариб.

Духути адамтани даим бурули бирар, сабурра 
духудешра ца нешла рузби сари, илди цали ца 
мурталра гIердурцули дирар. 

Ибрагьим ИБРАГЬИМОВ

Савли редакциялизи хIянчиличи 
ваибмад, бекI редакторли сунела 
кабинетлизи живарира.

— Аркьяду командировкаличи? Дубурла 
биштIаси шилизи? Репортаж хIя дур барес? – 
илмадан суалти даиб набчи.

— Аркьяс, хIяжатли биалли, — викIулра ну, 
пик риулхъули: «Журналист ца ну сайхIеливан, 
гьарахъти архIяби мурталра набчи чедилгьули 
сай. ГIур се биру? Газетализив узули гIергъи 
халалла хъарбаркь та манхIебарес хIейрус…»

— Чабдиг-махьи? Балуси бургар?
— Аргъибси саби. ИлкIун ши сабри, гьанна 

махьи бе таурлив?
— Нунира Чабдигла ши бикIули балусири. 

Шанти камкабаибхIели, ашкарли, махьи бета-
урли бургар.

— Чабдиг, Чабдиг, — тикрарбирулра нуни. – 
Булегала дазуличибси хIебиалли?

— Тяп ил саби. Ил шилизибад адамти зу  мали 
диркьаличи гечбирули саби. Бур ни хIя сибли, 
бахъхIиагарли илаб махьира ка хIев лан. Сабаб 
селизиб сабил чеба ахъили, репортаж балкьа-
ахъурли дига хъи ра.

— ГIяхIна, аргъира… Гьанна наб гьа ниркули 
сай ил шилизивадси дила ца валликьяна. Наб-
чил гIярмиялизив калунси… ХIямзат бикIуси 
ца ахIмакь гъаб за левсири. ЧIумаси кабизла, 
бар хьдеш дигуси, уртахъдешлис марси…

— Ил гьатIира гIяхIсигу, — разииуб бекI 
редактор. – ХIебиалли, хIела юлдашра чейид, 
иличиб бамсрира ихъид…

Райцентрлизивад Чабдиглизи ваэс верхIел 
километрла гьуни хьурали ахъес гIягIнилири. 
Гьаб-уб ши халаси сабхIели, шанти бахъхIели, 
автобус лебсири. ГIур ил шилизи автобус 
хIебурхьули бетаур: ил багьандан чабдиглан-
тас, диркьаличи яра шагьуртази баэс, хьура-
хьурали райцентрлизи башес чевкъули сабри.

КьачIализибад къяжаван, хапли ну Чабди-
глизив дакIуухъунхIели, ХIямзатла разидеш-
ла ахир аги: вахъхIи чехIеибси даргла узи 
вакIибхIеливан, хIулукIиб. Цаибил бархIи чи-
налра дурахIевхъахъунра, берк-бержлизир, 
ихтилат-лякьирлизир калунра. Марлира, шел 
дус цали ца чехIедаибти нушала дурестира 
гьандикахъестира дахъал лерри. КIинайс ну 
вакIнила мурадличира даира.

— БелкIен, вари, белкIен, — викIар ХIямзат. 
– Се гIяхIси барилрая, газетализи илгъуна 
макьала белкIес пикрибарни. Нушала хала 
бегIтала улгу-ми на дацI дул хъухIели, адамтани 
цIуръаван ванза лайка би кIухIели, децIигули 
саби. ХIуни чебиид нушала ургуба. Шел-урегал 
хъу сари гьанна далцули-делгIули дузахъути. 
Баракатла ванза бархьбатни сен-сен аргъес 
вируси? Ил баркьуди секьяйда марбируси? 
Валлагь, диркьаличир гIямру деркIес кункли 
саби или, яшав барес гьамадли саби или, са-
бабра баргили, дура арбашули саби. ИлкIун 
бархьси ахIен? Нушала хала бегIтала рухIла 
гьалабра цIахли саби…

— ХIебиалли, шилизир калунти хъалибар-
гуни дахъал хIедургар?

— Чина хабара? Дахъал сен диэса, шуцIали 
хъалибарг. Чумал дус гьалар даршлим шуцIали 
лертири… ХIуни пикрибара.

— ХIу? ХIела бегIти?
— Ну, дила узи, чиналра архIякьяс. Ну-

вегIси хъура леб, юртра леб, маза-масра лер… 
БегIтира шилизиб саби, гьачамлис дудешли 
сунела хъу ризкьили бел гIули сай.

— ХIямзат, чинаба хIела хъалибарг? Гьанна 
хIу, ха ла бегIти бикIуливан, гьала бяхIла жа-
гьил ахIенри кьалли?

Ил бараван пишяхъиб.
— ХIу вархьли ви кIулри… ГIяхIцад дусми, 

гIебш нила дягIли кIа риван, заманали ардухи-
ли сари. Ам маки хIуни хIедалути дарсдешуни 
детаур дила гIям рулизир. Хъайчикайирагу, 
гьар хIебизур: я хъа ли-цIа хIердарес хIейуб-
ра, я дурхIни дуклабуцес кьа дар хIебиуб, я 
анкъи ванабареси рархкья мякьлар рихIес 
хIейубра… Гъайла къантIа, дила узи, игъбарли 
лайвакIили ветаурра.

— Сепайда, гьатIи… Юх, сеналра умут бер-
дес асухIебирар.

— Иргъулра нуни, наб гIурра хъали-цIа 
диахъес гIягI нибиркур. Хъалибарг агарси адам 
гьунила дублаб берэс хIядурбиубси цунси ча-
ландаргъуна вирар. Иши деркIибти гIямрула 
сегъуналра мягIнара агара.

Сецад дигулихьар, гIур юл дашлизи дахъал 
хьархъар хIедаира. Бирар кьалли ца ца хIели, 
ца суайра дунъя би цIес цад гъайра хабуртира 
дур чули.

***
ГIергъила бархIи Чабдигла 

ур губа чедибяхъили, шантала 
ха бар-вягIдаличи лехIизурли, 
бар  хIехълис мухбирла хунжи ди-
цIили, юлдашла хъули чарухъунра. 
Ну разиси хIяйчиври, се нахIенну 
газетализи макьала хIя дурбареси 
баари материал бу чилри. Калун-
си – касили кьа лам ра кIапIира 
хилтIикIни саб ри.

Ил дуги сенрил гьанкI 
гъамхIе би рули, вахъхIи ухьалав 
лас-чарикIули калунра. Сабур 
каберхурли, ухьа бархь батурра, 
блокнотра кьа ламра каси-
ли, хил тIикIес ве хIи хьира: юх, 
белкI сеналра уркIи разибиэс-
ли бетхIерули уббухъун, лукIуси 
адамла гьачамцун ахIи илкьяйда 
бетарули бирар. Сагали буруш-
личи чIикьитIунра ва ну левси 
хъали хIербирес кайира: бурх, 
луцри, хъулирти ваяхI. Сенрил 
тамашара бизур: хъулир дахъал 
хьунул адамтала ваяхI лерри, 
сарира цIикурила масван шери 
дихути. «Ягъари, — викIулра, — 
ХIямзатли сунела хьунул ратаили сай. Ашкарли, 
магьарра кабушили сай. ГьатIи илала мас сен 
хъулир калунти? ГIядатлибиубли, хьунул му-
руйчирад аркьухIели, бушкай бушкибхIеливан, 
юрт маслизибад умубирули рирар. Сен илала 
рархкьяни сунела лебдеш ишаб батурси?..»

ХIера, хIулбала хIер гIурра хъулиб 
сабемцIурли саби: луцрачир дубсила тIусри 
ва халати халдурти лерри, илдала чедир жиб-
жирдухъи кIел ханжал чедиулри, бурхличи 
гъамси кьасиличир кам-гьамти жузира лер-
ри… Рахли хIер бурхличи баибси гIямзилабси 
гIябуйчиб тIашбизур. Илаб жибжирбухъунси 
серил лебри. Юх, ил я баки ахIенри, я цархIил 
жагадешла матяхI ахIенри.

Ну харчизурра ва хъа гIямзила гъамиуб ра. 

Чебаибсиличи уркIухъи, чумал ганзла гIе ла вяхI 
хихиубра. ГIябуйчирад сурдухъи, гьимирли ца-
лизи ца дигьунти инса кIел тIул лерри. Жим гIя 
тIулби, сарира дерубли хьанцIли чедиути.

«Ил се гIяламата? Илди сен лерти юлдашла 
хъулир? Сен илини деръахъубли кIел жимхIя 
тIул хъулир дихIули? Чила сари илди? Селис 
гIягIнити? ХIямзат бусурман адам сай. Бусур-
мантала илгъуна гIядатра лебси ахIен…» — пи-
крумазир садемцIур жаваб агарти суалти.

ГьанкI бемцIурси дуги ахирра шалгIеб-
бухъун.

Савли, ашкарли, дила куц-кабиз гIяхI-
хIедизурли дииши, ХIямзатли хьарбаиб:

— Чевверхи, узи, хIуни дила хъулиб бам-
сриахъибсигъуна ахIен?

— ГIе, хIу вархьлири: дуги гьанкI гъам-
хIебиуб, — викIулра ну.

— ЗягIип-мага викили хIейиши?
— Юх, сенал хIези буресра гьамадли 

ахIен… Итар, ит нуни дуги беркIибси хъулир, 
илди чедаира…

ХIямзатли аргъиб гъай селичила саррил. 
Илра дяхIлизив варсиуб, мурхьли гьигьухъун.

— Чевверхи, илди уркайсутиригу, хъумкар-
турра…

— Дила узи, хIела дигIяндеш хIебурес ви-

руд… ЧIянкIли нуни аргъес хIейубра… ГIур ну 
хъули чару хъун хIели, пикрумала душилизи 
вархили, кавлас… Илди дерахъубти жимгIя 
тIулби вебкIибсила сарив?

— Вирар илкьяйда буресра: наб илди 
бебкIибти адамталаван детарули сари.

— ХIебиалли, тIулбала бегIти мицIирти-
ургаб кали балан?

— Кали саби.
— Валлагь, тамашала анцIбукь саби.
— Бургар…
ХIямзатли, камсиван пикриухъи ва дила 

суалтас ахир кабирхьули, сунела гIямрула ках-
си хабар бурес лайикьли чебаиб.

(Хьарахъуд бирар)

КIел жимгIя тIул
ХАБАР

ХIяжимурад Ражабов

Гьалаб нуни ухъна шягIирла гьархIебизурси ца биштIаси 
пикриличила масхарала хабар белкIунсири. ГIяхIсири, 

ил бучIантас гIяхIбизурал яра гIяхIхIебизурал багьурси 
виасри. Амма сепайда: нушала газета бучIантани 

белчIунсиличила чула пикри бурули хIебирар. 
Гьари, къантI-къантIли гьанбуршисра ит гьалабси 

хабарла бухIнабуц. 
Сунела хIянчиличибси кабинетлизи кайили, 

ухъна шягIирлис, сайцун ахIи цархIил мурул адам 
абзур дерхIличив агниличибли, цацахIели дебали 
анцIбулкьули буилри. Сунени иличила бурибси ца 

юлдашли илис маслигIятбарили сай, мез далуси 
попугай асили, анцIбукьунхIели, иличил лякьирикIахъес. 

Ухънасра гIяхIбизур биэс юлдашли бурибси насихIят, 
къяйцIухъи Интернетлизив, попугайтачила гIяхIцад 

белкIани даргили сай. БелкIаназиб чинаб сегъуна ва се 
багьалис попугай асес вирарал бурулри. 

Дагъистайзирра попугайти 
дирцниличи ухъна дебали 

тамашавиубли сай ва, 
бетаалли, гьарахъ 
архIя хIебарили, 

ишаб попугай баргес 
къяйцIухъи сай. 

Нушачир дирцути 
попугайти сегъунтилра 
мез хIедалути дуилри. 

Нушала шягIирлис 
кьалли мез далуси 

попугай сабри гIягIниси. 
ГIурра умцIули, 

даргили сари ухънани 
мез далути попугайтачила 

багьахънибира. Илдазирти попугайтас бахъ халаси 
багьа тIалаббирули буилри: ца Симферопольлизибси 

попугайлискIун 175 азир къуруш дедес гIягIнилири. 
Ухънала биалли илдигъунти арц аги.

Ахирра дила игитли лайикьси багьалис бедлугуси, 
урус мезла 1000-цад дев далуси жако-попугайличила 

багьахъни баргили сай. Ил багьахънили дебали 
разибарили саби ухънала бухъна уркIи, ва илини 

кьасбарили сай баягъи ил попугай асес. Ухънас Робинзон 
Крузолагъуна какаду-попугай дигусиригу, амма бирцуси 

какаду-попугайличила сегъунтилра баянти даргес виубли 
ахIен. 

«ИхтилаткIун бати, 1000 дев далуси попугайличил нуни 
романти лукIес вирус, — пикривикIули сай ил. – ЧIянкIли 
хьунуйзира дила  сагаси юлдашиличила бурес чевкъар». 

Бурили сай. 
Попугайлис чум къуруш дедес гIягIнитил багьурси 50 дус 

сунечил рарх хIеррируси хьунул, абдайчиван муруйчи 
хIерризурли, рикIули сари: «ГIе, бархьси саби, хIянчилав 

хIела кабинетлизив хIу попугайличил ихтилатвикIес 
вируд, амма хIябцIанну шура азир къуруш сунела 

диъалра хIебукуси арцайс дедадли, акьути бурхIни ва 
бархIехъла манзил  хъулив хIечил ихтилатикIуси варгес 

кьасбара». 
Ухънани илини бурусила мягIна гьамадли аргъили сай. 

«35 азир къурушлис бирцуси арцайс дурхъаси ва жагаси 
клеткара гIягIниси саби. Даари арц ил барнилисра сайсу. 

Попугайла багьа 40 азир къурушличи абиркур. ХIела 
20 азирла алапара 20 азирла пенсияра цугдиркулигу 

ил арцан асес. Илдала чеди, попугай  балхесра 
гIягIниси саби», — ухънани рухънала пикруми цIуба 

кагъарлизирван делчIун.  «УркIи-уркIилабад бурасли, ил 
рархьли пикририкIули сари. Ил багьандан наб калунси 
дила итцадра дурхъаси пикриличи дебали декIси гIена 

чебихьесцун сабри», — ахирличи душиб ухънани сунела 
пикрумира. 

Нуни гьалабси хабарлизиб чедиб гьанбушибси 
анцIбукьличила дебали чебетаахъили аргъахъибсири.

ГIур се бетаурал гьанна бурисра. 
Дусла ахирлис хабарра агарли ухънала алапаби дашуси 

банкла карталичи цугли 35 азир къуруш хIедакIесу. 
КIина гьаларти дусмазирра Россияла журналистунала 

Союзлизибад илис, нукьсанбиубси арадеш ункъбарахъес 
багьандан, арцла кумек гIеббаахъибсири. Илди арцлис 

ухънани хабуртала кIел жуз дураибтири. Урус мезли 
делкIунти сунела хабуртала кIел жузли ухънала уркIи 

дебали разибариб. Илала чархла арадешлисра буреси 
зарал хIебиуб. Рухънани илди арцличила балусира 

ахIенри. 
Пикриухъун ухъна шягIир: «Ишдусра арадешлизивад 

вайтIахIейкишагу, чизилра хIебагьахъурли, баягъи 
илди арцлис попугай асасли. Белики, дила арадеш 

попугайличилти ихтилатунани ункъбарес. Сагаси 
Дусла байрамлис наб нуни жако-попугай савгъатбарес 
кьасбирисра. Далахъас илизи 200-300 даргала мезла 

девра. Нуни попугай газетализи макьалаби лукIахъесра 
бурсибирис»… 

ГIяхIси багьа бедили барахъили, кабинетлизиб 
попугайличи хIерли жагаси клеткара леб. ХIерли сай 

ухъна Сагаси Дусла байрамлис лебкуси попугайличи. Ил 
анцIбукьличи хIерли, VTB банкла  карталичирад касили, 

цугли 35 азир къуруш кисалар дихули сай. Челяркьути 
разити гIямру пикрумазир ва муэртазир чедиули вииши, 

тамай талихIчевси адамван хIерирули сай бусягIят 
нушала шягIир. ЦацахIели гехIъибил дерхIла жаняхIлизив 

къунзикIуси ухънани гIяш-гIяшли далайла тIамара 
дурабуршули сай. Ухъна попугайличи хIерли сай. Амма… 
Ца бархIи савли, ухъна чархличибад гIяба чеббалтули 

левай, хямкдарили абхьили унза, дугьахIеризесу 
иличи гехIъибил дерхIличирси техничка. «Нуни 

аргъира, хIуни кабинетлизи какаду-попугай кабалтули 
бикIули. Кабинетлизиб ита-иша урцули илини дарибти 
нясдешуни нуни урисути сари или гьанбикилив хIед?» 

— вяврухъун ил ухъначи. «Цаибилгъуна, дила рузи, дила 
попугай какаду ахIенну, жако саби, ва, кIиибилгъунара, 
ил кабинетлизиб ита-иша  урцуси ахIенну, клеткализиб 

бууси саби. Ил багьанданра илала нясдешуни диэс 
хIедирар», — гIяшли викIар ухъна. «ХIела какаду сели 

бирусил нуни хIебалас, амма баласра хIу Робинзон 
Крузо хIейъни ва ну хIела нясдешуни ибгес Пятница 

хIериъни. Попугайли дарибти нясдешуни хIуни ибгид», 
— рикIар ил, сунени Даниэль Дефола роман белчIни 

балахъули. 
«Ишдигъунти аги-кьяйдализиб мажахIят баэс набчи 

Сагаси Дусла байрамлис дила савгъат», — шишимъайзи 
викиб ухъна. Бя

ПАСИХIТИ  ПИКРУМИ
* Духусилис балбиркур авадандеш, мехIурлис – хъурт-хъячI
* ХIу азирна вархьли виадлира, хIела хьунул пашмай ва пикрумазир ри-

алли – азир кепеклизи  халбирули саби хIела бархьдеш.
* Иш се эмхIeрухъ сая ибли пикрумазибти, лебилра балкIли уббухъун: 

хапли ил дурхIя ахъвиубли, хIурматла, машгьурси адам ветаур.
* Заманаличиб ва бегIлара чебетаили бурибси масхара, агарси кабиз-

личи ва хIекьси бархьдешличи биркур.                                Магьди Бадхан

Адамти ва кьисматуни

 БусягIятла замана ТIалхIят Ну-
райкьадиевич ДР-ла бузерила ва со-
циальный бяхIчибизлизиб гьалабяхI 
башахънила Министерствола цен-

тральный аппаратлизив узули сай. Авалра ур-
шила неш Шагьризат ГIялиевани ва Нурайкьа-
ди Кьурбановичли  чула дурхIнас гIяхIси бяркъ 
бедиб, белчIуди касахъиб ва илди гIямрула 
бягIуси дякьличи дураиб. Неш-дудешла 
гIяхIдешличибли 4 урши ВатIайс ва жамигIятлис 
пайдалабирули, яхI-ламусличил хIербирули 
саби. Шагьризат МяхIяммадовнани ДГУ-ла фи-
лологияла факультет таманбарибсири ва дахъ-
ал дусмазиб Ахъушала районна библиотекабас 
бекIдеш дирули калун. МяхIячкъалала админи-
страцияла общий отделла заведующийла къул-
лукъличирад ил пенсияличи  дурарухъун. 

ВиштIалгъуна урши Муртуз ГIялиев ДГУ-ла 
юридический факультетла студент сай. 

Нурайкьади Кьурбановичла уршбанира тяп 
чула дудешли, дудешла узбани, хала дудешунани 
кьяйдали, ВатIайс марси бузериличил чула улка 
ва акIубти мер-муса машгьурдирули саби.

Нурайкьади Кьурбановичлис гIямрула бархь-
си гьунчивад вашахъес гIибратли бетарутири су-
нела халатигъунти узби – ГIяли ва Хизри. Илди 
дебали багьудичебти, кабизалачебти адамтири. 
Лебилра узби бузерилизир диахъубти сархиб-
дешунас пачалихъла ва федерацияла шайзибад 
черяхIти шабагъатуначи лайикьбикиб. Нурайкьа-
ди Кьурбановичли  бузерила гьунчир сархибти ле-
рилра шабагъутуначибра чебяхIсилизи халбиру-
ли сай Ю.В.Андроповла шайзибад къулбасбарили, 
сунес бедибси «Пачалихъла урехи  хIебирахънила 
шайчирти органтазиб гIибратчебли къуллукъ-
барни багьандан» ХIурматла Грамота, РФ-ла 
Президент В.В.Путинна ХIукму хIясибли бедиб-
си «КГБ-лизибси асилси бузерилис» бикIуси ме-
даль, илкьяйдали юбилейла медальти ва дахъал 
цархIилтира. ДР-ла пачалихъла шайзивадра Ну-
райкьади Кьурбанович дахъал ХIурматла Грамо-
табачи ва шабагъатуначи лайикьикиб. 

ГIямрулизиб сунес къаршибикибси 
бегIлара тамашала анцIбукьличила бурахъес 
тиладибарибхIели, Нурайкьади Кьурбановичли 
Дагъиста делегация Ю.В.Андроповла юбилейли-
чи бякьунхIели бетаурсиличила гьанбушиб.

«Дагъиста пачалихъла урехи хIебирахънила 
шайчибси комитетла (КГБ-ла) председатель де-
легацияличил варх Ю.В.Андроповла юбилейли-
чи живарибсири. ДР-ла гьалабси КГБ-ла предсе-
дательли Дагъиста делегацияла шайзибад илис 
дебали жагаси, дурхъаси савгъат пешкешбарес 
кьасбарибсири. Кубачила шилизиб арцла му-
жаллатлизи буцахъили, мубарак хIядурбарахъес 
хъарбарибсири. Андроповли мубарак белкIунси 
кIапIи сасили, мужаллат кьабулхIебариб, ил дур-
хъаси савгъат биъни багьандан. ЦК КПСС-ла ге-
неральный серектарь Юрий Андропов илцадра 
вархьси, шилтахъдеш агарси адам сайри». 

Нурайкьади Кьурбановичли сай узули ка-
лунти бузерила къуллукъуначир халкьлис дахъал 
гIяхIдешуни дариб: Ахъушала ва Лавашала рай-
онтазирти гьундури къирли дуцахъиб, хIябалра 
ши газличил гIердуцес багьандан халаси къайгъи 
дакIубариб. Илди ва дахъал хIисаблизи касес 
хIейрути хIянчурби дурадеркIибсири Нурайкьа-
ди Кьурбановичли сай узули калунти районтазир 
ва шимазир. Нурайкьади Кьурбанович ГIялиев 
тIабигIятла сурсатунала шайчивси министрли 
узухIели, илини чеалкIуси наслу сунес баркал-
ла бикIеси хIянчи бариб – камли къаршидирку-
ти мицIираг, духълуми, арцанти детхIехъахъес 
багьандан илди ХIунтIена жузлизи кадерхахъ-

ур. Дагъиста ХIунтIена жуз бучили, печатьли-
зиб дуракаиб. Илизи кадерхахъуртири камли 
къаршидиркути мицIираг, духълуми, арцанти ва 
цархIилти жанивартала уми. Илгъуна жуз дура-
каънилис Нурайкьади Кьурбанович ва илала 
хIерудилиубси команда Пачалихъла шайзибадси 
премияличи лайикьбикибсири. Илала дурабад 
Н.ГI.Кьурбановли «Дагъиста алавти мер-мусала 
ва тIабигIятла сурсатунала хIекьлизирти аги-
кьяйда» бикIуси жузла, 10 дусла духIнар, гьар 
дус  сагати баянтачил чебирцIахъули, 10 том 
дуракаибтири. Дагъиста тIабигIятла сурсатунала 
ва алавти мер-муса мяхIкамдирнила шайчиб-
си Министерстволис бекIдеш дирухIейчивад 
Н.К.ГIялиевли вацIурби удалтути ванзурби 
гIяхIцадла кьадар имцIадарибтири.

Нурайкьади Кьурбанович гьалабла адам-
тазибад дебш касибси, къаркъала къалагъуна, 
чIумаси адам сай. БусягIятла замана ил 5-6 сягIят 
спортлизи ахъили, арадешлис пайдалати хасти 
упражнениеби дирули вирар. 

Нурайкьади Кьурбанович чуйнара ДР-ла 
халкьла депутатли викIибсири, ДР-ла Конститу-
ция алкIахънилизир бутIакьяндеш дарибтири.

Марлирагу, Нурайкьади Кьурбановичли 
халхIебарибси, хIебяркъурси хIянчи хIебургар 
или гьанбикесли саби. Пачалихъла урехи 
хIебирахънила органтазибад бехIбихьили, пар-
тийный организациябачи бикайчи, гIядлу-зегъа 
далтахъути органтазиб, налогунала шайчибси 
полициялизиб, судла приставтала кабизлизиб 
мекелли халаси хIянчи бариб. Гьар-чинабалра 
сунечи хъарбикибси хIянчи илини бухIнабадли 
руркъусири. ЦархIилван биэсра хIебири.

Нурайкьади Кьурбановичла пикри хIясибли, 
адамлизир бегIлара бекIлидиубти къиликъуни-
ли диэс гIягIнити сари бархьдеш ва хIялалдеш. 
Адамлизир бархьдешла, цархIилтачи уркIи изни-
ла, уркIецIила къиликъуни лерли диалли, ил сай 
гьарли-марси адам. Нурайкьади Кьурбановичли 
мурталра сунечи кумекбарахъес дугьаизурсила 
мерличи сай калтули вири. «Иличибли цархIилла 
пикрумачила, илала агиличила аргъесра гьамад-
ли бирар, ва адамлис кумекбарес багьандан, 
лертигъунти цIакьани пайдаладирулри, виругIев 
адамлис кумекбарес къайгъибирулри, хIятта 
вегIлис, бузерилис зарал алкIули биалра», — 
викIули сай Н.Кь.ГIялиев.

Нурайкьади Кьурбанович сунела пикру-
мази, гьанбикунази  мурхьикиб ва чебатур:   
«ЦархIилтачи уркIецIибирнила къиликъуни ну-
шазир бегIтали адикьурти сари, дила узбира ну 
кьяйдали, гIядлу-зегъа далтахъути органтазиб 
дахъал дусмазиб бузутири, ва чучил бяхIягибти 
адамтачи дебали уркIецIичебти бири. Дила ду-
дешра дахъал дусмазив урехи хIебирахънила 
органтазив узули калун, гьачамалра илизибад 
сай-вегIти хьуланачи, яра далилтачи хъарахъили, 
цархIилтала шайчиб бархьагардеш дакIубарили, 
цалра анцIбукь чебаибси ахIенри».

ГIялиевхъала узбани гIямрулизир, бузерили-
зир диахъубти гIяхIдешуни чула бажардиличил, 
чула чучи чекабизнили, тIалабкардешличил  сар-
хибти сари. Нурайкьади Кьурбанович хIукуматли 
сунес бедибси сай-вегIси квартираличил 1986 
ибил дуслизив сайри пайдалавикIуси. Илис гьа-
лав квартира буцили хIерирусири. Сунечи хъар-
си хъалибаргличил, 4 дурхIяра сайра, 40 дуслис 
гIергъи сабри хIериэс хъали бикибси. 

Нурайкьади Кьурбановичхъала наслу-
ла адамтани чус гьалабти халати адамтачи-
бад гIибрат кайсусири, мисаллис, ЧебяхIси 
ВатIа дергъла ва бузерила ветерантачибад, 
гIялимтазибад, игитуназибад…

Илдачил барх школализи башути дурхIни-
ургаб янила аргълизиб цайкьяшмачил, дабри 
агарли башутира бири. Гьалабла наслула адамта-
ни гьар секIа кьимат балусири.

 Гьанна се бетарули? ИшхIелла жагьилтас 
сегъуналра къиян кахIебихьили, гьар секIал 
гьамадли сархес, чула арилизи дуцес дигули 
саби. Илкьяйдали бируси ахIен, «узхIевзуси – 
укхIевкар» бикIути къугънас ахIен. Гьарли-марси 
адам ветаэс багьандан, иш макьалала игитуни 
кьяйдали, бамсри хIебалули, узес гIягIнибиркур.

Нурайкьади Кьурбанович ва илала узбигъ-
унти сунела заманала игитуни ишбархIира 
хIяжатли саби. Илдигъунтачиб сабигу жамигIятра 
тIашси. 

Авэсил узи, ГIямар Кьурбанович ГIялиев, 
биологияла учительли узули калунсири. Школа-
лизивад  илра МВД-ла органтази шурухъунсири. 
Гьала-гьала Уголовный розыскла Управление-
лизив инспектор ветаурсири, гIур дахъал дус-
мазив Лавашала районна МВД-ла начальникла 
къуллукъличив узули калун. Илавадли ГIямар 
Кьурбанович МяхIячкъалализи живариб ва 
МВД-ла Советский отделла начальникла къул-
лукъличи катур. Илкьяйдали МяхIякъалала Ле-
нинский районна отделлара начальник ветаур. 
Полковникла уличи лайикьикили гIергъи, ГIямар 
Кьурбанович пенсияличи дураухъун ва уни-
верситетла юристунала Управлениела началь-
никла къуллукъличи кайиб. Университетлизив 
узуси замана илини юридический гIилмуртала 
хIекьлизибси кандидатдешла диссертация за-
щититьбарибсири. ГIямар Кьурбанович жяв-
ли ахиратла хъули арякьунсири, 60 дусла 
гIямруличив. Сунела гIямрула рархкья ГIялиева 
Умусалимат Жунаевначил барх илдани 2 урши 
ва 2 рурси абикьур, илдас гIяхIси бяркъ бедиб, 
чебяхIси даражала белчIуди касахъиб. ГIямар 
ГIялиевичла  урши Камил ГIялиев Кумторкъа-
лала районна прокурор сай. МяхIяммад ГIялиев 
ДР-ла шайчибси Россияла следственный Коми-
тетла следственный Управлениела централь-
ный аппаратла халалгъуна следовательли узули 
сай. Рурси, Эльмира ГIямаровнани ДГУ-лизир 
англияла мез кадирхьули сари, риштIалгъуна 
рурси Зарема биалли, Москвализир тухтур-
гинекологла къуллукъличир сари. Неш Умусали-
мат Жунаевна санигIят хIясибли филолог сари 
ва бусягIятла замана ил ДГУ-лизир рузули сари, 
дурала улкала студентуначил хIянчи бирули.

Бурес чебиркур, ГIялиевхъала хъалибаргли-
зиб халабаибти лебилра дурхIнала дурхIнани 
чебяхIси даражала багьуди касиб, гIяхIси ва че-
бетаибси бяркъ касиб ва бусягIятла замана илди 
жавабкарти къуллукъуначиб бузули, нушала ул-
калис, ВатIайс багалабирули саби. ГIялиевхъала 
хъалибарглизибадти 50-йчибра имцIали адамли 
Дагъиста пачалихъла университетлизиб чебяхIси 
даражала багьуди касиб.

Цайли цаси рузи ГIяйшат Кьурбановна 
ГIялиева пенсияличи дурарухъайчи МухIела 
шила школализир химияла учительницали ру-
зусири. ГIяйшатла мурул ГIямар Муртазаев 
лебтанилра балуси машгьурси Муртазаевхъа-
ла наслулизивадси сай, ДР-ла ДФИЦ РАН-на 
директор, Россияла гIилмула академияла член-
корреспондент, профессор Ахъай Муртазаев-
ла узи сай. ГIяйшатла урши Ислам Муртазаев-
ли МухIела шила администрациялис бекIдеш 
дирули сай. Ил шила бекIла къуллукъличи 
вакIибхIейчирад шилизир дахъал гIяхIла шай-
чирти дарсдешуни диуб: гьундури къирли дуциб, 

шин кадукили, шила халкь гIяхIти шинничил 
гIеббуциб, шилизиб больница тIашбатур, спорт-
ла майдунти дариб (спортплощадкаби), сагати 
трансформаторти асили, хутIличил дархдасунти 
масъулти арзиб. Илди къулайдешуначирли шила 
куц-кабиз, халкьла гIямру гIяхIдухъун.

Исламла узи, Арсен Муртазаев гIилмула 
бяхIчибизлизив, ДФИЦ РАН-низив узули сай. 
Ил, Дагъиста федеральный гIилмулашалти 
хIялумцIни дурадуркIуси центрла тарихла, ар-
хеологияла ва этнографияла Институтла халал-
гъуна хIянчизар сай, ДГУ-ла востоковедениела 
кафедрала доцент, тарихла гIилмуртала канди-
дат, 140-йчирра имцIали гIилмулати хIянчурбала 
автор сай. Дагъиста тарихличила гIяхIцад жузала 
автор сай. Илдала лугIилизи Хайдакьла уцмий-
ство, Ахъуша-Дарголичил бархбасунси тема бяр-
къурли, делкIунти тарихлашалти гIяхIцад жузи ва 
дахъал цархIилтира кадурхули сари. 

Халкьлис ГIялиевхъала наслули дарибти 
гIяхIдешуначила ва пайдаличила ца макьалали-
зиб бурес хIейрар.

Ахирлизиб, халкьла шайзибад хIурматличи 
ва баркаллала дугьбачи лайикьбикибси ГIялиев-
хъа ла наслулис вавалибяхъни ва да хъал дусма-
зиб жамигIятла ва республикала гIяхIдешлис 
гьатIира бузахъес духъянти ва сабухъчерти 
гIямру дулгулра. Илдигъунти гIяхIгъубзни респу-
бликализиб лебай, Дагъиста дунъяла арк бархь-
ли ласбикIнила шайчир ташмишдеш ахIелкIан… 

АСИЛСИ МИНАЛА НАСЛУ

Дагъиста дунъяла арк 
бархьли ласбикIахъули

5

Марлира, илди узби наб 
дарш дусмазиб тIаш ти, са-
бурла, яхIла ду бур -
тачи мешубикиб. Ду бу ра 
кьяйдали, гIям рула им-
тихIянти че кай сули, къиян-
дешунас му тIигI хIей кIули, 
ГIямар Кьур ба нович ГIя -
лиевра мур тал  ра гьалавяхI 
вашули, хIерирусири.  

Дучибси — Муъминат Хаттаева
                    

ДУНЪЯЛА АДАМТАЛА ГIЯМРУЛА ХIЕКЬДЕШ 
«Секьяйда адам гIякьлучевси ветаэс вирара?» 

 гьар бархIи илкьяйда суаликIули, учIанни мугIяллим 
инжитирулри.

ИлхIели мугIяллим учIанничил хIеркIличи 
увяхIяхъиб ва виругIев ил шиннизи къужвариб. ДурхIя 
лерилра цIакьаначил шиннизивад дуравхъес къайгъ-
ибирули виалра, мугIяллимли ил гIяхIцадхIи шин-
на удив калахъун. ГIур шиннизивад дуравхъунхIели 
хьарбаиб.

— Урши, хIед ихаб бегIлара дигуси се сабри?
—  Наб гьава сабри гIягIниси, чIянкIли гьава, гIур 

селра гIягIнили ахIенри.
—  Илаб хIед давла, жагати гIямру, дигай гIягI-

нитирив?
— Юх наб гьавацун сабри гIягIниси.
—  Урши, шинна удивхIели гьававан, хIед се-

биалра дигахъули виадли, багьи, хIу мурадличи виуд, 
гIякьлучевсира ветаруд.

Гьарилли дунъяличиб сунес дигуси сархули сай, 
хIятта иличила сунени хIебалули виалра. Авараагар-
сини селра сархесра вирули ахIен. Ил дунъяла адам-
тала гIямрула хIекьдеш саби.

ГIЯХIТИ ПИКРУМИ БИАЛЛИ, 
ГIЯХIТИ БАРКЬУДЛУМАЛА ХЬУЛЧИ 

Зоопарклизир халати пилани, гъярцIа тIанил 
гьалабси кьяшлизи бигьи, илар хIердирулри. Илди 
хIедебшахъес шанда шинжирти, яра бару хIяжатли 
ахIенри. Илдани гьамадли чула кьяшмази бигьунси 
тIанил бердахъес ва азаддухъес дирулри, амма ил-
дани илкьяйда бирули ахIенри.

Пилани руркъусиличи гъамиубли нуни хьарбаи-
ра: «Илцадра гьунарла дегIти, духути пилани сен 
азаддиэс хьулхIедулхъули?»

— Илди диштIахIели нушани тIанилли кьяшми 
дилгьули бурсидарибти сари, илдани тIанил бердахъ-
ес вирниличила балули ахIен.

Илкьяйда, чули се-дигара барес бирниличила 
хIебагьурли, бахъалгъунтани селра хIебарили гIямру 
дуркIули саби.

ГIяхIти пикруми биалли, гIяхIти баркьудлумала 
хьулчи сари, вегIла цIакьаначи бирхауди -  сархибде-
шуни детарахъуси сихIру сари.
   
ВАЙТИ СЕКIАЛ УРКIИЛИЧИ ДУРЦУЛИ  ВИАДЛИ, 

ХIЕЛА ГIЯМРУЛИЗИР ИЛДИЦУН ДИРАР 
Гьачам ухънаси, духуси адамли сунела юлдаш-

личи хъа бухIнала хIербарахъес ва иларти манавша 
рангла секIал хъумхIертахъес хъарбариб.

Хъулир манавша рангла гIяхIцад секIал лерри, 
юлдашли лерилра илди пикрилизи касиб. Ухънани 
биалли, хIулби кьяпIдарахъес ва хъулир хьанцIа ранг-
ла чум секIал лерал бурахъес хъарбариб.

—Нуни хьанцIа рангла секIал пикрихIедарира, 
хIуни манавша ранглари пикридарахъес хъарбариб-
си, — жаваб бедиб юлдашли.

ХIулби абхьили хIеризурхIели хъулир лерти 
гIяхIцад хьанцIа рангла секIалра хIясибдариб илини.

— Рахли хIу мурталра манавша ранглигIив умцIули 
виадли, илцун чебиид ва гIямрулизиб бургид. Вайти 
секIал уркIиличи дурцули виадли, хIела гIямрулизир 
илдицун дирар. ГIяхIси баргес хIу умцIули виадли, 
гIяхIдешли хIечи гьуни бургу.

   ГIяхIсицун уркIиличи бурцес, гIяхIдеш булгес 
бурсидиирая. Сагаси дуслизир, ЧевяхIси Аллагьли 
гIяхIдеш-баракат хIушала юртаназир каммадараб.

ДЕКIАРДЕКIАРТИ

ХIякьикьатлизир 
илдигъунтира 
детарули дирар

БАГЪИШЛА ХЪУМХIЕРТЕСИ  АРХIЯ

Шамил ГIямаров, 
«КЪУППАЛА КРАЙ РУРКЪНИЛА, АРХЕОЛОГИЯЛА ВА 
ПАЛЕОНТОЛОГИЯЛА МУЗЕЙ» МКУК-ЛА ЗАВЕДУЮЩИЙ, 
ТАРИХЛА ГIИЛМУРТАЛА КАНДИДАТ

ШалгIеббухъунси дусла 
ноябрьличиб нунира ГIя-
мар ХIяписовлира бер хIи -

ла сягIят чебаэс ибси мурад ли чил ГIяй-
ни хъябла шилизи архIя дура бер кIира.  

ГIяйнихъяб ЧебяхI Убекила сельсо-
ветлизи кабурхуси ши саби. БерхIила 
сягIят лебси мерличи гьуни чеба-
ахъиб ЧебяхI Убекила шилизивад-
си ХIусен Расуловли. ГIяйнихъябла 
мер-мусаличи гъамдиубхIели, лесла 
удиб мерлабиубси биштIаси ши че-
баира. Шилизир Совет хIукуматла 
замана делшунти, дуркьа юртани 
тIашлири. БерхIила сягIят лебси мер-
личи аркьуси гьуни ил шилизибад са-
бри. Ил лесла хъар кьамаличи ацIес 
гIягIнилири. Ши-алавси тIабигIятли 
нуша хIяйрандирулри. 

Гьуни кабуцили дашули, шурличи 
адаира. Илаб ца адам карцеси гъярцIа 

тIярхъи лебри, суненира шурла хъар 
кьамаличи аркуси. Ил гъярцIа мер-
личирад дашули, ца ургъанни душма 
гIяскар тIашаэс вирни аргъира. Къар-
къала сягIятличи адаили, алавчарли 
хIердизурхIели, дурес хIейэсти, жагати 
дубуртала сиртани, мурхьти къадур-
би, Къуппала, Хажаламахьила, УбяхI 
ва ЧебяхI Убекила, Чунила, ЦIухтала 
шими дай хъатларван чедиулри. Гьа-
лабла замана ил мер душмайс къар-
шидеш дирнилизиб пайдалабирусири. 
Дубурла гIела шайчирти катругти мер-
мусаличир дахъхIила луцрала хьулчни 
лерри. 

ГIурра ахъли черяхIдикили гIергъи 
сабри нушани берхIила сягIят чеба-
ибси. Ил 50х60 сантиметрла бухъян-
дешличилси, сунезирра алавчарли 40 
чукъла ва дайлаб 17х17 сантиметрла 
барг лерси календарь сабри. Ил ну-
шала Дагъистайс гIядатли бетаурси 
календарьличи мешубиркулри. Илала 
кумекличибли мерличибти адамта-
ни берхIи гьаббакIни ва гIелабиркни, 
ризкьи делгIни, дуги-хIери цугдикни 
белгидирутири сягIят кьяйдалира бу-

захъусири. 
Къуппала бац-берхIила календарь-

личил цугбуцибхIели, ГIяйнихъябла ка-
лендарь аргъес гьамадси саби. 

Геологияла-минералтала гIил-
муртала доктор М.Исрапиловли Къуп-
пала календарь 13-14 азир дус биуб-
си биъни кабизахъурли саби, ГIяй ни-
хъябла сягIят-календарь чум дус биуб-
сил багьес дурадуркIути ахтард луми 
гьачамлис ахирличи дикили ахIен.

Ит бархIи илар нушани даргибти 
гачIла тIалхIяналичила гъайикIалли, 
илди жура-журала лерри: цIудара лу-
гIянти, хIунтIена гъуршраддикибти, 
шалати, Балхъарла тIалхIяналичи ме-
шути. Илдачибли багьеслири илди 
мер-мусаличиб даршдусмадли адамти 
хIер  бирни. 

ГIяйнихъябла шилизиб баргибси 
урхIмешуахIенси сягIят-календарьли 
Лавашала ва Ахъушала районтала му-
зейти чедирцIахъу. 

Нушаб кумекбарибти ва къугъа-
ти гIяхIялдеш дарибти Кь.Рабада-
нов лис ра ХI.Расуловлисра баркалла 
багьахъес  дигулра.  

БяхIмуд Булатов

Хала нешлис хIябал дев
Дурулра назмулизир,
Неш кьяйда дигиличил
Рихулра уркIилизир.

Дусмала гьалакдешли
ХIянкадариб чурмира,
Къиянтала дахъдешли
ХIярхIбариб арадешра.

Нушаб умут лугули,
Гьар ганзличил рарх сарри,
СубхIянти садирхъули
АрхIя гьарбилзахъулри.

Хала неш, хIела диги
Нешлайчирра цIакьли сар,
ХIела насихIятуни
Аргъайзи дертурли сар.

Ригахъис наб хала неш
ГIязиз нешван дурхъаси,
ХIейги наб цалра бархIи
Хала неш рарх агарли.

НЕШ  КЬЯЙДА 
ДИГИЛИЧИЛ
РИХУЛРА 
УРКIИЛИЗИР

Яргаличилси сягIят баргиб

ДекIар-декIарти

ЖУРНАЛИСТЛА  КОЛОНКА

Руслан Ражабов

ДЕХIИБАЛА  ДИРУСИ  ЗАМАНА
БурхIни ГIянручIла БерхIи абухъни ХIерейсла Дакьа МаркIачIила Дугила

20.01.2025 (Итни) 05:39 07:13 12:05 14:27 16:51 18:09
21.01.2025 (Талат) 05:38 07:12 12:06 14:28 16:53 18:10
22.01.2025 (АрбягI) 05:38 07:12 12:06 14:30 16:54 18:11
23.01.2025 Хамис) 05:37 07:11 12:06 14:31 16:55 18:13
24.01.2025 (ЖумягI) 05:36 07:10 12:07 14:32 16:56 18:14
25.01.2025 (Сут) 05:36 07:09 12:07 14:33 16:58 18:15

26.01.2025(АлхIят) 05:35 07:08 12:07 14:34 16:59 18:16

Главный редактор 
Редакции республиканской газеты «Замана» (Время)  
С. Б. Алиева    66-00-24

«Замана» газетала хIянчизартани Расул ХIямзатовла ули-
чилси республикала Миллатла библотекала краеведческий от-
делла хIянчизар Салимат ХIяжиевази, сунела ахIерси

УЗИ
гIямрулизивад шалгIевухъниличил бархбасахъи, халаси паш-
мандеш балахъули саби.  

«Замана» газетала хIянчизартани МяхIячкъалала Админи-
страцияла бухIнабси политикала шайчибси управлениела на-
чальникла заместитель МяхIяммад ГIябдурашидовлизи ва жур-
налист Аминат ГIябдурашидовази, чула ахIерси

УЗИ
гIямрулизивад шалгIевухъниличил бархбасахъи, халаси паш-
мандеш балахъули саби.  

ДурхIначилти хъалибаргуни гIердуцес ибси му-
радличил Федеральный законни гьар дус пособие 
кабилзахъуси саби. ДурхIнас арц кайсес имканбикIур 
2 яра 3 дурхIя абилкьули, хIянчурбачиб бузути 
бегIтас (урши яра рурси касибтас, кьайгьимтас). Илди 
бегIти Россияла мер-мусаличиб хIербирутили, нало-
гуни дедлугутили ва ил улкала гражданинтили биэс 
хIяжатси саби. 

1997 ибил дусла октябрьла 24-личибадси «О 
прожиточном минимуме в Российской Федерации» 
бикIуси Федеральный законна 4-ибил статьяла 
3-ибил бутIа хIясибли, хъалибаргла хайри хIериэс 
хIяжатдиркути арцла кьадарличиб халаси хIебиалли, 
арц дедлугути  сари. 

Пособие бедлугуси саби дурхIни 18 дус биай-
чи, рахли илди колледжуназиб яра вузаназиб очно 
бучIули биалли – 23 дус биайчи. 

Арц РФ-ла социальное ва пенсионное страхо-
ваниела Фондла  мерличибси отделениели дед-
лугути сари. Илди касес багьандан, арц дедлугес 
бехIбирхьуси дуслис гьалабси дусла июньна 1-личи-
бад октябрьла 1-личи бикайчиси манзилла бухIнаб 
гIярза гьалабихьес чебиркур. ГIярза чедиб гьанбу-
шибси Фондлизи гьалабирхьуси саби.  

Федеральный закон 2026 ибил дусла январьла 
1-личиб цIакьлизи кабурхар. 

МяхIячкъала шагьарла Кировский районна прокуратура 

Судла приставтала кумекличил Къизларла рай-
оннизирадси хьунул адамли алиментунала 100 азир 
къуруш дикахъиб.

Судла хIукму хIясибли, дудешли гьар базлизир су-
нела уршбас алиментунала арц дедлугес гIягIнилири. 
Ил гьар базлизир дедлугути арц гIяхIцад замана би-
кили гIергъицун дедлугес вехIихьиб, кIинайс биалли, 
бекIлил хIелуганвиуб. Иличибли халаси чебла бета-
урлири. Хьунул адам судла приставтала кабизлизи 
дугьаризур.

Дудешлизи алиментуни дедахъес багьандан, 
судла приставли илис Россияла Федерацияла мер-
мусала дура арвашахъес къадагъабариб. Амма 
илхIелира мурул адам чебла ахъес къалабахIейкиб. 

ДурхIнала ихтиюрти датахъес багьандан, при-
ставли мурул адамла банкла счетани гIекIахъесли 
хIукмубарахъиб ва илди счетаначирад алиментунала 
чеблала лерилра арц касили сари.

Россияла ФССП-ла Дагъистан Республикализибси 
 управлениела пресс-служба

Сунела машина кебасни дебали хабарагарси 
анцIбукьли бетаур 69 дус виубси къизларланнис.

Илгъуна бетаънилис сабаб гражданинни суне-
ла налогла чебла бахъхIилис калахъни сабри. Му-
рул адам илкьяйда гьундурачивра «декIарухъун», 
50-йчирра имцIали ГИБДД-ла гIякIа диахъниличивли. 
Чеблала цахIнабси кьадар 160 азирличибра имцIали 
саби. Хасти органтала лугIилашал дахъалти дугьаби-
зуни гражданинни пирилизи кайсули ахIенри.

Судла приставла кагъарлира анцIбукь барсхIе-
биахъуб. Мурул адамли багьахъниби мучлахIедарили 
дал тулри. ИлхIели судла приставли чеблала вегIла 
лебдеш керасесли пикрибариб.

БаянбирехIе, закон хIясибли эгер гражданинни 
чебла хIелугули биалли, судла приставтазиб лебдеш 
кебасес ихтияр леб, илкьяйда транспортличира. 

Гьанна, эгер илис бедибси заманала бухIнаб чеб-
ла хIехъалли, кебасибси машина бицили бирар.

ГIурра гьанбиркахъехIе, лебдеш керхIесахъес 
багьандан, гIякIаби заманаличир черихъес ва илди 
бекIлил хIедирахъес гIягIнибиркур.

ГIя х I г ъ у б з н и 
МяхIям   ма дов хъа-
ли   Дахадаевла 

районна Хъяр букла ши ли-
зибадти саби. Сержант Ша-
мил ва батальонна ко ман дир 
Ислам МяхIям ма  дов хъалани 
СВО-лизир бутIа кьян деш 
дирули, ахIерси Ва тIа хъар-
хIе  ра гардеш дал та хъу ли сари.

М я х I я м м а д о в х ъ а л а 
хъали барг лизиб авал урши-
ра ца рурсира леб. Илдази-
бадли кIел узини — Шамилли 
ва Ислам ли ВатIан балтахъ-
анна санигIят чеб би кIиб.

Шамил МяхIяммадов акIубси сай 
Къиз ларлизив. ВиштIахIейчивадал ил 
ахIерси ВатIайс къуллукъбирнила санигIят 
чеббикIес хьуликIусири. Сириялизир кади-
кибти дявила анцIбукьуназир илини 2014 
ибил дуслизир бутIакьяндеш дарибтири. 
ИлхIейчивадли Шамилли сунела санигIят 
гъабзадешличил даимбариб. Украинали-
зир дявила анцIбукьуни дехIдихьиб хIелира 
Шамиль шайчив кахIелун. Илини дявила 
майдайчир чедиахъути игитти баркьудлу-
ми улкалира ахъли кьиматладирули сари. 
Ил шабагъатлаварибси сай 2024 ибил дус-

лизив «Дагъиста халкьла игит» ибси мур-
гьила зубариличил, 2018 ибил дуслизив 
михъирличи биршуси «Киркенесская мор-
ская пехота» ибси лишанничил ва Жуков-
ла медальличил. Илдазирадли гьарилли 
ургъанна гьунартачила ва санигIятлашалти 
устадешличила балахъули саби.

Шамилла узи Ислам МяхIяммадовра 
Къизларлизив акIубси сай. Илинира ур-
гъанна санигIят чеббикIиб. Илини сай 
пагьмучевси командир сайливан чевахъ-
иб, суненира къиянти замунтазиб бургъан-
ти игитти баркьудлуми дурадуркIахъес 
уркIичеббирахъуси. Исламлира ВатIайс 

мардешличил къул-
лукъбир ни багьан-
дан чумал ша багъат 
сархиб:  «Дя  вила 
асил деш ба гьан-
дан», «Дергълизив 
де  кIарухъни багьан-
дан», Суворовла ва 
Жу ковла умачилти 
медальти. Илди шаба-
гъатунани Исламли 
че диахъути гьунартас 
бикь ридеш дирули 
сари.

Бургъантала бегI-
ти Маисат ва Жа-

малут дин, гьай гьай рагу, къиянти дус  ма зир 
кадиркути далагардешуначи хIер  хIеили, 
ВатIайс шанда баруван къарауйчи кабизур-
ти чула уршбачи пахрули би цIи ли саби. 

Узби МяхIяммадовхъали чеалкIуси 
наслулис ВатIайчирти дигиличибли ва 
гъабзадешла баркьудлуми дурадуркIнила 
шайчиб гIячихъси мисаллира бетаурли 
саби. Багьадуртани чедиахъути игитдешла 
баркьудлумани нушала халкьла цадеш де-
бабирахъни чебиахъули саби.

Дахадаевла районна администрацияла 
пресс-служба

Хайдакьла районна ЧIи бяхI нила 
шилизивадси ургъан Мя хIяммад 
ХIусей ха новли хIур мат-кьи мат-

личил дявила чебла ихъули саби, Ва тIа 
хъар  хIе рагардеш бал тахънилизи бел гиси 
пай кабирхьули сай.  

Дагъиста Чедибдешла волонтёрта-
ла Центральный штабла председательла 
къул лукъ бузахъуси М.ХIусейханов, сунела 
гIям  рулис урехи алкIниличи хIерхIеили, 
бур гъантас хIяжатти секIал духили дяви-
ла хасси балбуц бетурхуси мер-мусаличи 
чуй нара вякьунсири. Хъули чарухъунхIели, 
Дагъистайзибадти бургъантачил бархбас ка-
бизахъурли, чис се хIяжатлил белгибарили, 
ил дас кумек гIеб баахъес къайгъи дакIу би ри. 

«Миллатчибазирад азаддатахъурти 
мер-мусаличиб декIарси аги кабизурлири. 
Бур  гъанти лерилра гIямрулизиб балутиван 
гъам  тили бетарулри. Иларти тяхIяр-кьяйда 
хIи  саб лизи касили, ну дила цаванзаланта-
чил варх виэс гIягI ни ли са  би ибси пикри-
личи вакIира», —буриб Мя хIям  мадли.

Ил 2023 ибил дусла июльла 9-личив 
сай гIяхIъулали дявила чебла ахъес ва бур-
гъантачил дарх душмайс къаршидеш дарес 
СВО-лизи арякьун. Танкабала батальонни-
зиб къуллукъбирули, М.ХIусейхановли душ-
ма хIял-тIабигIятла дигIяндеш гьаргдариб.

«Дила гIямрулизир хабарагарти анцI-
букьуни диубти ахIен. Гьарил мурул адам-
лис ил къиянси гьуни ахъес кьадарбирни 
ба лухIеливан, дявила хасси балбуцличи-
ра гьаб-гIергъидешличил хIядурвикIули, 
вашул ри», — викIи ургъан. 

Дявилизив кьяшлизивад вяхъили, реа-
билитация дураберкIес МяхIяммад хъули 
вакIибсири. Кьяш арабиубли гIергъи, или-
ни сагадан дявила къуллукъ даимбариб. 

Дявила хасси балбуцлизир гъабза-
деш дакIударни багьандан, РФ-ла Прези-
дент В.Путинна ХIукмуличи хъарахъили, 
МяхIяммад ХIусейханов Жуковла медаль-
личил шабагъатлавариб.

Хайдакьла районна администрацияла 
пресс-служба

ГIЯДЛУЗЕГЪА

                                                           

ГЪАБЗАДЕШ  ВА  ГЬУНАРТИ

                                                                                                                              

                                                                                                                              

Хъярбукла шилизибадти 
узби

Гьарил мурул 
адамла чебла саби

Россияланти VPN пайдалабирни багьандан, 
гIякIалабирес асубирар.

Иличила бурули саби заблокироватьдарибти сай-
тани дузахъутачила баянти Роскомнадзорлизи гьа-
ладирхьахъес оператортазибад тIалаббируси хIук-
мули. Эгер закон кьабулбаралли, Роскомнадзорлис 
бло ки ровкаби-алав дурадуркIути тяхIяр-кьяйда ах тар-
дидирес имканбикIур или балахъули саби юрис тунани.

Нуни Интернетлизиб гIяхIцад замана буркIули вирус. Наб 
дигахъис иларти багьахъниби делчIес, сегъуна-биалра тамашала 
секIайчила багьес. Интернет дебали пайдаласи секIал саби 
нушала манзил дакIубиубси. Амма, илизибад халаси урехира 
лебси саби. Ил бузахъес балес хIяжатси саби. ИшбархIи дила 
гъай Интернетличила ахIен. Нуни социальный сетаназиб бахъал 
адамтани лукIули чебаира ишдуслизир сунела сай узусилис 
(самозанятый) налог ахъбуцили бирар или.  

ЦархIил шайчивад хIеризалли, илдас (самозанятыйтас) 
кабизахъурси налог биштIаси ахIен. Адамтани ил гIядатла 
хIянчурбачиб бузутас кабизахъурси 13 процентла налогличил 
цугбурцули саби. Дила пикрили, ил бархьси ахIен. Ил журали 
бузути адамти предприниматель сай ва илала налог илдалайчил 
саби цугбурцес хIяжатси. Илдала ургабси декIардеш — адам 
узуси сай сунела сай ва сунечиб бузути хIянчизарти лебти ахIен. 
ХIебиалли, бахъалгъунти предпринимательтанира чула бакIибси 
хайриличи 6 процент саби налогла бедлугуси. Сунела сай 
узусинира яра 4 процент гIядатла адамтас хIянчи бирули биалли, 
яра 6 процент юридический кьяйдали хIисаблизи касибсилис 
хIянчи бирули биалли.  Цугли саби, ахIенну?

Самозанятыйти сабливан чула у белкIахъи, бузутас бачабирхес 
хIяжатдеш агара. Самозанятый ибси балбуц нушала улкализиб 
эксперимент (хIясиббируси) сабливан дурабуркIуси саби, ва ил 
вецIал дуслисцун хасбарибсири. Ил заманала бухIнаб Россияла 
422 ибил номерличилси Федеральный Закон хIясибли, балбуц 
дурабуркIуси заманала бухIнаб налогла хIекьлизир дарсдешуни 
кадикахъес асубирули ахIен. Ил балбуцла ахир 2028 ибил 
дусла декабрьла 31-личи бикайчи бухъянбилтIуси саби. Илала 
гIергъи се бетарарал балуси агара. Ил даимбирув, яра убкайсув. 
ХIебиалли, ил бархIи сабаайчи бузутас урухкIес хIяжатдеш агара. 

2024 ибил дусла баянти хIясибли, Россиялизиб  12 миллион 
172 азирлим 902 адам (самозанятыйти) хIисаблизи касили 
саби. Илала башуси хайри 2,4 миллион къурушличиб имцIякь 
биэс асубируси ахIен. ИмцIали биалли, ил цархIил тяхIярли: 
ИП (индивидуальный предприниматель) кьяйдали яра ЮЛ 
(юридическое лицо) сайливан налоговыйлизи хIисаблизи 
кархес хIяжатли саби. Илис цагьатIи кункдеш леб — Пенсионный 
Фондлизи дедахъес чедаахъибти хъарти харжани агара. 
ИмцIаливан ил журализиб адамти хъулри лушнилизиб ва 
сагадирнилизиб бузути саби. КIиэсил мерличиб машинаби 
далдирнилизиб бузути. ХIябэсил мерличиб, цархIил журала 

хIянчи дирути; жагадешла 
салонтазиб, палтар 
ибнилизиб. Цаибил мер 
бур цули саби Москва 
шагьарли. Илаб 100 азир 
адам хIисаблизи касиб-
хIе ли, 12 азирцад адам 
бу зули саби ил журали. 
КIиибил мер Санкт-Петер-
бург  ли бурцули саби. Тама-
ша, хIябэсил мерличиб 
Дагъис тан саби. 100 азир 
адамлизибад 8932 ил журали налоговыйлизи хIисаблизи касили 
саби. 

Дила пикрили, Россиялизиб бузуси ил жура гIяхIси саби. 
Бахълис бузес ва чедаахъибти налогуни дедлугесра гьамадли 
саби. 

 СЕ  БЕТАЭСАРА?

Лябкьуси дус ли зиб 
цIакьлизи кабурхар

ДурхIнала 
ихтиюрти датахъур

Хьурали арякьун

ГIякIалабирес 
асубирар

                                                           

                                                           

ХIябэсил мерличиб 
Дагъистан саби. 100 
азир адамлизибад 
8932 ил журали 
н а л о г о в ы й л и з и 
хIисаблизи касили 
саби. 


